
ÖN SÖZ 
 

eç “Necəsən?” sualına “özüm kimi...” 

deyə cavab verən olubmu? Məncə, yox... 

İnsan özü kimi olmaqdan qorxur çünki. Uşaqkən 

üzümüzə baxıb “necə də nənəsinə oxşayır”, “elə bil 

əmisinin uşaqlığıdır” deyə-deyə bizi özümüz olmaqdan 

uzaqlaşdırıblar. Yox, elə güman etməyin ki, özümə 

oxşamadığım üçün kimisə günahlandırıram, əsla! Sadəcə, 

insan övladının özü olmaqdan qorxmasının səbəbini 

axtarmaq istəyirəm...Tapacağımdan əmin olmasam da... 

Yenə də təsəlli yerim var; şairlər bir ömrün içində 

yarım ömür özləri ola bilirlər... Məhz o “özü kimi” olduğu 

anlarda şeirlərini dilə gətirməkdən qorxmur, utanmır, ki-

məsə yox, elə özünə oxşamağa çalışır...Və bundan sonra 

özünü yenidən kəşf edir... 

Mehman Rasimoğlu da özünə oxşamağı bacaranlar-

dandır; şeirləri necədirsə, o da elədir. Bəzən ömrə bələdçi-

dir, dostdur, həmdərddir, bəzən zamanın səsidir Mehman 

Rasimoğlunun şeirləri. 

“Lirik nəğmələrin ilhamıyam mən” deyir Mehman 

Rasimoğlu... Onun sevgi şeirlərini oxumağa tələsir adam. 

Onun sevgisinə şahid olan, həsrətinə qucaq açan misrala-

rından yapışıb buludlanan gözlər üçün rüzgar olmağı 

diləyirsən Tanrıdan... Sevgini tanıyan birinin gözlərində 

H 

yaş aksiomdur, amma sən bu gerçəyi dəyişmək istəyir-

sən... Şeir-şeir çırpınırsan, misra-misra vuruşursan, axırda 

özünü çarəsizcə yaşlı gözlərin qarşısında “İki” almış şa-

gird kimi boynubükük dururkən görürsən... 

Mehman Rasimoğlunun həsrətini “naxış” adlandır-

ması şeiriyyətə yeni bəzəkdi. O, “Həsrət naxışlım” şeirin-

də deyir: 

 

İllərdi qönçədir, niyə gül olmur, 

Sonra da qurumur həsrət gülşəni?! 

 

Həsrətin varoluşunu qönçəyə bənzətmək də Meh-

man Rasimoğlunun heç kimə bənzəməyən düşüncəsidir... 

O, bu deyimlə özü olduğunu etiraf edir. Amma, insan 

təbiəti, inkar etməyə nə var ki?! “Rəssam olmaq istədim” 

şeirində özünü arzusunda gizlədir. Yenə də hicranını bo-

yatlamağa qoymur: 

 

Hicran qələmilə əl əsə-əsə 

Odunu çəkmişəm, külünü deyil. 

 

Şairlər təbiətin nəğməkarı kimi anılır folklor 

nümunələrində. Çünki, özləri kimi qəbul edilmirlər. Ona 

görə də çox zaman şairlər pessimistlikdə günahlandırılır. 

Mehman Rasimoğlu şairin kədərinin ölçüsünü anlatmaq 

istəyəndə nəğmələrə üz tutub, duyğularını, hisslərini 

bircə-bircə seçib ayırmaq istəyib və görüb ki, “Nəğmələr 

üşüyür qəm pərdəsində...” Ardınca da qürurla etiraf edir: 

“ Hər sətir başında min dərd oymuşam.” 

Mənim ürəyimdən keçən fırtına 

Sənin gözlərinə mehmi görünür?! 

 

Fırtına-meh təzadını da Mehman Rasimoğlu şeirə 

fərqli ahənglə gətirib; sevilənin sevəninin kədərinə biganə-

liyini bu cür anladıb. Şeirlərindəki qəmginliyin səbəbi də 

fırtına-meh fərqliliyindən qaynaqlanır. Şairin özünün de-

diyi kimi: 

 

Mehman tək yaşayır illərdən bəri, 

Sirdaşı şeirdə gözyaşı oldu. 

 

“Eşqin ormanında tənha aslanam”, “Bitməz xəyal-

ların məzar daşıyam” söyləyən lirik qəhrəmanın “Zirvə-

lərdə ədaləti gəzirəm!!!” deməsi oxucuya bir az qəribə gö-

rünə bilər. Amma, həqiqət o deyilmi ki, ədalət həmişə əl-

çatmaz, ünyetməz zirvələrdədir?! Düzdə-düzəngahda ol-

saydı, əl atıb tutmağa nə vardı ki... 

Bir də “Sən gedəndən dünya inciyib məndən” deyə 

bir misrası var Mehman Rasimoğlunun... Tanrının bizə 

olan sevgisinin qətrəsini yaşayırıq sevda adına... Və bu 

dünyadan böyük sevginin bircə misrayla söylənməsi şair 

hünəridir. 
 

Sən mənim bitməmiş sevda romanım, 

Səni vərəq-vərəq ötürmədim ki! 
 

 

Tanış tablodur hər sevdanın roman olması... Am-

ma, bir şairin kitab rəfindəki kitabların hicran rəngində ol-

masını Mehman Rasimoğlu etiraf edir: 

Bütün xəyalları qaldırdım rəfə, 

Sənli kitablarım hicran içində. 

 

Və siz də bu etirafı ilk dəfə eşitdiyinizi etiraf etmək-

dən çəkinməyin, məncə... Şair də ədalət haqqına sahibdir! 

Mehman Rasimoğlunun yeni şeirlər kitabında 

oxucular onun təkcə sevdasından bəhs edən şeirlərini yox, 

qəzəllərini və satirik qələm nümunələrini də görəcəklər. 

“Bomboş çərçivəyəm, içimdə xəyal...” misrasının burulğa-

nını yaşayacaqlar. Nəhayət, hər bir şeirdə özlərini axtar-

mağa çalışacaqlar... Həmişə olmasa da, hərdən tapacaqla-

rına ümidim var... 

Uğurlar, Mehman Rasimoğlu! Yerlin, Tovuzun Qo-

şa kəndini adıyla qoşa gəzdirən, Dünya Gənc Türk Yazar-

lar Birliyinin Fəxri Başqanı Əkbər Qoşalı demiş: “Kitablı 

günlərdə görüşək!” 

                                 Şəfa Vəli  

(AYB və DGTYB üzvü) 

ŞEİR DİNLƏYƏNDƏ QADIN SƏSİNDƏ 

 

Şeir dinləyəndə qadın səsində 

Könlümü eşq dolu qəm qucaqlayır. 

Titrək kəlmələrdən eşq süzüləndə 

Gözümün nurunu nəm qucaqlayır. 

 

İlahi! Bu necə tilsimdi belə?! 

Könlümün hicrini gətirir dilə. 

Onun həsrətini qaldırır zilə, 

Xəyali vüsalın bəm qucaqlayır. 

 

Sanki doğmalaşır o səs, o şeir, 

Sanki gözü yaşlım: “Gəl mənə”-deyir. 

Sanki barmaqları əlimə dəyir, 

Sanki pərvanəni şəm qucaqlayır. 

18.01.2019 

BU TƏRƏFDƏDİ 

 

Üzünü o yana çevirmə, gülüm; 

Könlünün gözləri bu tərəfdədi. 

Heç yanda məhəbbət axtarma hələ, 

Vüsalın izləri bu tərəfdədi. 

 

Səni dağ tapşırıb, çəmən tapşırıb, 

Səni illər mənə dən-dən tapşırıb. 

Səni fağır deyil, eşq şən tapşırıb, 

Dilinin sözləri bu tərəfdədi. 

 

Daha naz etməyin vədəsi deyil, 

Eşqin ürəyimdən gedəsi deyil. 

Artıq yorulubdu, dözəsi deyil, 

Həsrətin dizləri bu tərəfdədi! 

31.10.2018 

CİSMİM ZİNDANDADIR 

 

Cismim zindandadır, ruhum dənizdə 

Elə hey çırpınır arzular kimi- 

Bir anlıq uzansam ay işığına, 

Sevincim nur saçar bəxtiyar kimi. 

 

Dənizdən meh əssə bilki əlimdi, 

Zülfün sığallayan həsrət telimdi. 

Könlüm məşəqqətdən dilim-dilimdi, 

Gəl, tut əllərimdən ixtiyar kimi. 

 

Sən Ayın işığı, mən Eşq dənizi, 

Görən, duyan varmı həsrətimizi?! 

Dağ üstə dağ basır ülfətin közü, 

Vüsala bürünmüş intizar kimi. 

 

Çevirək dünyanı, tərsi düz edək, 

Tutuşaq əl-ələ cənnətə gedək. 

Dünya möcüzəyə öyrəşənədək 

Dolanaq cahanı əlvan qar kimi. 

28.06.2017 

            YAVAŞ-YAVAŞ 

 

Gəl, sil ürəyimin qan yaddaşını, 

Sonra məlhəm eylə- gül yavaş-yavaş. 

Deyirlər, ən yaxşı dərman zamandı, 

İllərdi sürünür il yavaş-yavaş. 

 

Hicranın ətrini zorla iylədim, 

Halımı sorana yalan söylədim. 

İçim yandı, dərdi pünhan eylədim, 

Dilim-dilim oldu dil yavaş-yavaş. 

 

Əlçatmaz təbibsən eşq yarasına, 

Nəm düşdü dırnaqla ət arasına. 

Bilmirəm qəlbimin, sən, harasına 

Yazıbsan adını?-Sil yavaş-yavaş. 

 

Qocalıb gedirəm məşəqqətinə, 

Eşqim tab gətirmir, dərddən nə dinə?! 

Könlüm gah sevginə, gah nifrətinə 

Əsirdi illərdi, bil yavaş-yavaş. 

 

Mehmanı divanə eylədin axır, 

Yolunu gözləyir, izinə baxır. 

Gözəl nə görürsə gözünə yaxır, 

Sənsiz suyu olur lil, yavaş-yavaş. 

12.03.2017 

            GÖRÜNÜR 

 

Mənim ürəyimdən keçən fırtına 

Sənin gözlərinə mehmi görünür?! 

Könlümün bağına düşən qar, qırov 

Sənin pəncərəndən şehmi görünür?! 

 

Susuram-ölülər danışan kimi, 

Qəlbimə sarılıb cəhənnəm simi. 

Sənə bağlılığım, eşqin tilsimi 

Sənin ürəyinə “Eh!”mi görünür?! 

 

Qaçıram, özümdən qaça bilmirəm, 

Dərdimi dərdimə aça bilmirəm, 

Qanadım qırılıb uça bilmirəm. 

Sükutum ömrümə behmi görünür?! 

12.09.2016 

   RƏSSAM OLMAQ İSTƏDİM 

 

Bu gün rəssam olmaq istədim, nəsə, 

Üzünü, gözünü, telini deyil, 

Hicran qələmilə əl əsə-əsə 

Odunu çəkmişəm, külünü deyil. 

 

Ülfəti can verir, gəzir ahəstə, 

Gülüşün cızmışam-sevinci xəstə. 

Vüsalın boyadım könlümün üstə- 

Ətrini oxşadım, gülünü deyil. 

 

Döndüm Günəş çəkdim, sənə oxşadı, 

Gecələr Ay çəkdim, mənə oxşadı. 

Şeirim qəlbimdə çənə oxşadı- 

Çox çəkdim dərdini, ...əlimi deyil! 

19.05.2017 

           AXTAR MƏNİ 

 

Ürək üsyan edir həsrət yolunda, 

Vüsalın iziylə gəl axtar məni. 

Daha tab gətirmir ruhum, qocalır, 

Əl at, gözyaşımı sil-axtar məni. 

 

Doğma insan kimi, əziz yar kimi, 

Tutum əllərindən bəxtiyar kimi. 

Baxış həmin baxış, üzü qar kimi 

Dolan gözlərimə, gül-axtar məni. 

 

Həsrət cıdırında kor at belində 

Çapıram illəri ümid çölündə. 

Ölsəm bu çöllərdə eşqin dilində 

Səslə, “Can!” deyərəm, bil, axtar məni. 

 

Düşmüşəm zindana, məşəqqət boğur, 

Ruhuma nur çilə, vüsalın yoğur. 

Doğma baxışlardan ögeylik yağır, 

Artıq doğmalaşsın el, axtar məni. 

 

Bir yanğıyam könüllərdə sızlayan, 

Hicran nəğməsiyəm, yox məni duyan! 

Məni qəriblikdə axtarma, dayan! 

Elə öz qəlbini dəl, axtar məni. 

20.06.2017  

   HƏSRƏT NAXIŞLIM 

 

Közərmiş məhəbbət niyə kül olmur, 

Nə də alovlanıb  yandırmır məni? 

İllərdi qönçədir, niyə gül olmur, 

Sonra da qurumur həsrət gülşəni?!    

            

Mən yara həsrətəm, yar səadətə, 

Hicran mənim sirdaşımdır, canımdır. 

Hicran məndən qaçıb getmir qürbətə, 

Yar gedəndən damarımdır, qanımdır. 

 

“Havalı” gəzirəm, havam, hardasan? 

Boğuluram, xatirələr dağlayıb. 

Bilmirəm cənnətdə, yoxsa dardasan, 

Əbədi ayrılıq yolum bağlayıb. 

 

Gəl, ülfət diləklim, gülşən baxışlım, 

Məşəqqətim külə dönsün, yel olsun. 

Gəl ki könlü, ruhu həsrət naxışlım, 

Vüsal tufan olsun, sevda sel olsun. 

13.05.2015  

DAR EYLƏDİN SƏADƏTƏ DÜNYANI 

 

Ürəyimi yaman sıxır məşəqqət, 

Ələm dəryasında axıb gedirəm. 

Ödürəcək bir gün məni bu həsrət, 

Sənə, mənə pünhan baxıb gedirəm. 

 

Gedəcəyəm bu dünyadan gizlicə, 

Aparacam gözyaşları gözümdə. 

Səni görüb, səndən uzaq mən necə 

Sevgiylə qovrulub bişim közümdə?! 

 

Son dəfə bir saat, yox-yox bircə an 

Baxım gözlərinə, tutum əlini, 

Öpüm, qucaqlayım-dayansın zaman. 

Qoy desinlər: “Öpdü dəli gəlini”. 

 

Gedirəm, Allahım çağırır məni, 

Söyləyir: “Sən yarsız yaşa dolursan. 

Ondan sonra yaşatmadı can səni, 

O gedəndən günü-gündən solursan.” 

 

Budur gəldi əzrayılım, çağırır:- 

“Əsl eşqə, məhəbbətə gəl”-deyir. 

Gözümü yummamış ellər bağırır: 

“Getmə”-deyir,-“canan gəldi, qəm yeyir.” 

Gecdir daha, bu can getdi, yoldadır, 

Göz yaşından şeytan qoxusu gəlir. 

Ruhum, könlüm eşqdən qalmaqaldadır, 

Mən gedirəm-ölüm yuxusu gəlir. 

 

Timsah göz yaşını satma boş yerə, 

Sağlığımda qürbət etdin hər yanı. 

“Məni yaşat!”-deyib çəksəm də nərə, 

Dar eylədin səadətə dünyanı. 

30.05.2015 

          NARAHAT ÜRƏK 

 

Ürəyimi yatağına uzatdım, 

“Dincəl”-dedim, yatağında durmadı. 

Səssiz, pünhan şıltağıma göz atdım, 

Kürlük etdi, otağında durmadı. 

 

Tutammadım ip atsam da sevincə, 

Qəhərdən durmadı könlümün təri. 

Bir namə oxudu qəm incə-incə, 

Ürəyim sızıldar illərdən bəri. 

 

Düyün düşüb boğazımda nəfəsim 

İçim yanır, ruhum qərib, dilim buz. 

Yox hələki qəlbə həmdəm bir kəsim- 

Sevgidən  çağlayan daşqın, selim buz. 

27.06.2015 

           YOLUNDA                                                 

 

Günü bu gün, elə indi, bu anda 

Çıx qarşıma məhəbbətin yolunda. 

Nə mən məndə olum, nə sən özündə, 

Biz çarpışaq səadətin yolunda. 

 

Qoy tökülsün üstümüzdən qəm-kədər, 

Kimsə sevə bilməz səni mən qədər. 

Can getməsin axirətə boş, hədər, 

Eşq bölüşək səxavətin yolunda. 

 

Qoy qınasın el bizi, dillər bizi, 

Qovsun dağlar bizi, lap çöllər bizi. 

Təki ayırmasın ay, illər bizi, 

Can qovurduq biz həsrətin yolunda. 

13.07.2015 

      ÜNVANSIZ YOLAM 

 

Uzanan yollardı məni yaşadan, 

Ümidlər, arzular, xəyallar-yollar. 

Pöhrəsi kök atmış qocaman hicran 

Ruhumu dağlara, çöllərə yollar. 

 

Getdiyim yolların min-bir döngəsi 

Gümanı artırır-məni öldürür. 

Bağrımdan sancılmış həsrətin səsi 

Məni dara çəkir-səni öldürür. 

 

Sən mənim qəlbimdə qocalan arzum, 

Mən sənin eşqinlə ucalan qulam. 

Sən mənim gözümdə uzanan yolum, 

 Mən sonsuz səhrada ünvansız yolam. 

 

06.08.2015 

    ÇATMIŞAM 

 

Dünya dönür, vaxt dayanıb mənimçün, 

Mən cənnətin ocağına çatmışam. 

Sevdiyim yanımda, ürəyində mən, 

Şirin eşqin qucağına çatmışam. 

 

Əlimdə əlləri, dilimiz laldı, 

Gözdən şimşək çaxır, dodaqlar baldı. 

Vüsal nəğməsini könlümdə çaldı 

Ülviyyətin xoş çağına çatmışam. 

 

Bu nə gözəllikdir-bu nədir görən?! 

Varmı sevda kimi bir naxış hörən?! 

Zamanı durduran, cənnəti sərən 

Məhəbbətin qoçağına çatmışam. 

06.08.15 

 YAŞAMALIYAM?! 

 

Kim yazıb bəxtimi, yazan nə yazıb?! 

Könlümü talanmı yaşamalıyam?! 

Zərrə vüsal verir, o da bir anlıq, 

Daima hicranmı yaşamalıyam?! 

 

Sel gəldi, süpürdü sevda bağını, 

Yerlə yeksan etdi ülfət dağını. 

Ömrümün yazını, gənclik çağını 

Fırtına, tufanmı yaşamalıyam?! 

 

Ağ dedi bəxtimi, ağ qara çıxdı, 

Sağ dedi canımı, dərd, yara çıxdı, 

Bütün əməklərim biyara çıxdı. 

Ömrümü yalanmı yaşamalıyam?! 

31.08.2011 

         DÜNYANIN 

 

Şəxsiyyəti günü-gündən azalır 

Altı dolu, üstü dolu dünyanın. 

Bir yanda çaqqallar, bir yanda tülkü, 

Yaltağı çox sağı-solu dünyanın. 

 

Yoxsulu evində qəm, pərt eyləyən, 

Vicdanlı olmağın min dərd eyləyən, 

Milləti zamanla fərd-fərd eyləyən 

Varmı heç ağ günə yolu dünyanın?! 

 

Haqqın gözlərinə çəkirlər pərdə, 

Namərd libasını geydirir mərdə. 

Uşaqlı gəlinlər durmurlar ərdə- 

Qırılıb qanadı-qolu dünyanın. 

 

“Kiminin əvvəli, kiminin sonu”- 

Deyənin ruhunu bəzəmir donu. 

Daha ədəbi də tanımır onu, 

Çəkilmir gözündən malı dünyanın. 

 

Ərinin qoynunda əl-əl gəzirlər, 

Üryan dolaşırlar, el-el gəzirlər. 

Şəhvətin zülfünü tel-tel gəzirlər- 

Sürüşüb çiynindən  şalı dünyanın. 

09.08.2015  

      OLMASAYDIN 

 

Şair yaşardımı həsrətli ömrü 

Könlündə bir anlıq sən olmasaydın?! 

Tel-tel ağardarmı başında saçın 

Məhəbbət ətirli dən olmasaydın?! 

 

Arzular kül olar, ümid sönərdı, 

Eşqim, məhəbbətim zildən enərdi. 

Dəyərim itərdi, heçə dönərdi, 

Dərdimin oduna çən olmasaydın. 

 

Sevincimin ayağından asardım, 

Ağ günümü qar ağından asardım, 

Səadəti dayağından asardım, 

Şeir olmasaydın, mən olmasaydın. 

                     17.09.2015    

          APARDI                                              

 

Tanrı da bəyənib məhəbbətimi, 

Könlümü sinəmdən alıb apardı. 

Sənin tək sevinci, vüsal eşqimi 

Hicran zəncirinə salıb apardı. 

 

Bəxtimi eşqimdən qara göstərib, 

Eşqi ürəyimə yara göstərib. 

Baxışın uzadıb hara göstərib 

Bilmirəm ?! ...xəyala dalıb apardı. 

 

Günahsız günahkar eləyib məni, 

Göydən damla-damla ələyib məni, 

Sənin yoxluğuna bələyib məni, 

Sənin varlığını yolub apardı. 

 

Nəşəmi aparan, səni aparan, 

Cismimdən qoparıb məni aparan, 

Saçıma düşməmiş dəni aparan 

Bizi, “Segah” üstə çalıb apardı. 

14.11.15   

     İTMİŞ  VİCDAN                             

 

Ağıl yatıb, vicdan qara, dil oyaq, 

Zəmanənin şəkəri də zəhərdi. 

Pəhləvanın zəfərinə şil dayaq, 

Şilin gücü pulun ömrü qədərdi. 

 

Aylar ötür, illər əsir yalana, 

Tülkü həccə gedir, şeytan namaza. 

Kimi yata bilmir, kimi dolana. 

Pula pul demirlər pul yaza-yaza. 

 

Üç alma tökülür hər nağıl sonu, 

İki ata, iki oğul böləmmir. 

Geyinmir qız-gəlin ar-namus donu, 

Ləkələr var- pul da onu siləmmir. 

11.12.15 

         MƏNİ BƏNZƏTMƏ 

 

Məni məşuquna bənzətmə, gözəl! 

Səni sənsiz sevən tək dəli mənəm. 

Röya, xəyalda da çəkməyir göz, əl, 

Simada özüməm, ruhumda sənəm. 

 

Gəl mənim gözümdə özgəni gəzmə, 

Özgənin könlündə özgə gözəl var. 

Bircə an gör məni, qəlbimi üzmə, 

Əslində, o mənəm-axtardığın yar. 

 

Eşqin bülbülünü boğma baharda, 

Məhəbbət yazılmaz, bitməz nəğmədi. 

Bizsiz məhəbbətin könlü qübarda, 

Bizimlə sevdanın rəngi bəs nədi?! 

 19.12.15   

 BİLMİRƏM 

 

Könlüm sevda ilə qəhərlənibdi  

Elə hey ağlayır, gülə bilmirəm.  

Bulağa dönübdü axan gözyaşım, 

Aylar, illər ötdü, silə bilmirəm.  

 

Bəzən ayrılığa sevinirəm mən,  

Bəzən yar həsrəti yandırır, nədən?  

Ruhum tir-tir əsir, alışır bədən,  

Eşqim niyə gəlmir dilə?! Bilmirəm.  

 

Dedilər: “Məhəbbət yaramaz sənə,  

Gülün həsrətilə düşmə çəmənə.  

Könlünü hicranla dağlayar yenə.” 

Düzmü demişdilər ?! Hələ bilmirəm.  

 

Sızladı gecələr teli könlümün,  

Quruyub, solubdu gülü könlümün.  

Tutulub, lal olub dili könlümün,  

Qəlbim heç gələrmi dilə?! Bilmirəm.  

 

Bizi yaradıbdı qoşa təbiət,  

Sonra ayrılığa yaradıb vüsət.  

Həzincə alışıb, yanan məhəbbət  

Bəs niyə dönübdü külə?! Bilmirəm.  

Dolanır bu ruhum kədərdə-qəmdə,  

Mənimlə əriyir alışan şəm də.  

Eşqin sarı simi titrəyir bəmdə,  

Qalxa bilərəmmi zilə?! Bilmirəm.  

 

Məni tənha qoyub getdin dünyadan,  

Sənsiz bu dünyada dövr etməz zaman.  

Uzadıb əlimi mən sənə bu an  

Gəlmək istəyirəm, gələ bilmirəm.  

26.05.2008 

        SƏNİ AXTARIR                                                     

 

Canımın içində bir can dolanır, 

Hey səni soruşur, səni axtarır. 

Cəhənnəm odunu soyutmaq üçün 

Leysan yağış gəzir, çəni axtarır. 

 

Dağlara yalvarır, düzdə  sürünür, 

Gecə-gündüz xəyallara bürünür. 

Ancaq sənin ilə xoşbəxt görünür- 

Tək bir istəyinə, “hə”ni axtarır. 

 

Gəl, könlümü tikan, koldan təmizlə, 

Gəl, gözümün nurun yoldan təmizlə. 

Sinəmin külünü soldan təmizlə, 

Könlüm gülüstana dəni axtarır. 

 

Bütün dünya bilir, təbiət bilir; 

Səni həyatıma səadət bilir. 

Bu dərdin dərmanın məhəbbət bilir- 

Ürək səni anır, məni axtarır. 

 

21.03.17 

  NAXIŞ 

 

Təpədən-dırnağa istedad olsa, 

Parlamaz ulduzu naxışı yoxsa. 

İslatmaz torpağı bulud heç zaman, 

Zərrə də yağacaq yağışı yoxsa. 

 

İstər Günəş olsun, istər Ay olsun, 

İstər bulaq olsun, axar çay olsun, 

Arzusu, istəyi lap lay-lay olsun, 

Görünməz, Allahdan baxışı yoxsa. 

 

Naxışsız hər insan “hay-haray”dadır, 

Bəxti gül açanlar ağ saraydadır. 

Əzəli, əbədi bu bir qaydadır; 

Sezilməz naxışlı çıxışı yoxsa. 

24.03.2017 

 HƏSRƏT ŞƏRBƏTİ 

 

Həsrətin acısı şərbət kimiydi, 

İndi vüsalınla barışammıram. 

Sənsizkən Vətənim qürbət kimiydi, 

Sənlə də yurduma qarışammıram. 

 

Ayrılıq içimi yandırdı-yaxdı, 

Nə olsun sənləyəm-qəlbin sanki buz. 

Sənsizlik bulaq tək ruhuma axdı, 

Get! Sənli yarama səpilməsin duz. 

 

Xatirən, xəyalım bəs edər mənə, 

Sən daha mən sevən canan deyilsən. 

Şair  fəryadına könlü gülənə, 

Qələmin qırılsın, Mehman, əyilsən!  

                                                    27.12.15          

 

 

 



Doğmalar da yadlaşarmış 

 33 

 

 

          GÖZLƏYİR 

 

Arzular tükənib, xəyallar yetim; 

Son çarə sızlayır, səni gözləyir. 

Dağ çöküb sinəmə cəhənnəm kimi, 

Cənnətə dönməyə çəni gözləyir. 

 

Könlüm qələm alıb dərdimi çəkir, 

Gözüm gül çöhrənin ipini çəkir. 

İllər məşəqqətin sarayın tikir, 

Son dilək, son ümid “hə”ni gözləyir. 

 

Damarım çəkilir, sanma gülürəm, 

Qəlbimin tərini pünhan silirəm, 

Ayrılığın qucağında ölürəm, 

Əzrayıl çağırır, məni gözləyir. 

12.01.2016 

   GÜNƏŞ     DOĞACAQMI?!                                  

 

Məni kim anladı?!-... bölüm dərdimi, 

Tək dostum, sirdaşım, könlüm, Allahım. 

Aldılar əlimdən məhəbbətimi, 

Ucaldı göylərə fəryadım, ahım. 

 

Əl çəkin, yaşayım dərdimlə qoşa, 

Hərdən sığınıram torpağa, daşa. 

Qoymurlar ölməyə: “Yaşa,ha yaşa”- 

Deyirlər, bilmirəm nədi günahım?! 

 

Şeytanın başında qoz qırdı həsrət, 

Həsrət də şeytanla dolanır əlbət. 

Baharım-qarlı qış, xəyallar zülmət, 

Günəş doğacaqmı, varmı sabahım?! 

13.01.2016 

    MƏHƏBBƏTİN DÜŞMƏNİ 

 

Çoxdandı könlümün təri silinmir, 

Damla-damla selə döndü gözyaşı. 

Bu gərdişin axırı nə? Bilinmir... 

Səni anır yanıq-yanıq sözbaşı. 

 

Könül gözüm yollarına zəlildi, 

Sənin könlün məhəbbətin düşməni. 

Divanə gəzirəm gör neçə ildi, 

Daha neçə illər gəzərəm səni?! 

 

Ayrılığın ömrü su tək axarlı, 

Ölüm səadəti həsrətdi cana, 

Vüsalın yolları tufanlı, qarlı, 

Hicran bağrım gəzir can yana-yana. 

09.03.16  

 



Mehman Rasimoğlu 

 36 

 

 

             APARDI 

 

Dolanma beynimi xatirələrlə, 

Gözümün nurunu izin apardı. 

Vüsalı həsrətin dar ağacına 

Sürükləyib dizin-dizin apardı. 

 

Axtarma könlümdə gülü-bülbülü, 

Güllərə xar düşüb, bülbülü ölü. 

Batağa çevrilib həsrətin gölü, 

Eşqin alovunu közün apardı. 

 

Mən sənin gözündə iki damla yaş, 

Sən mənim qəlbimə əbədi yoldaş. 

Məlhəm sür yarama-gəl yavaş-yavaş, 

Baxışımı nəmli gözün apardı. 

13.03.16    

    HƏSRƏT VAR HƏLƏ 

 

Başımın üstündə qara qarğalar, 

Könlümün başında həsrət var hələ. 

Ayağım altında nəşəli günlər, 

Gözümün yaşında gəzir yar hələ. 

 

Solumda ayrılıq, sağımda ölüm, 

Bu yolun ortası, düz yolu yoxdur. 

Sol sənsən-ayrılıq, sağ mənəm, gülüm, 

Sənlə də bu ömrün əzabı çoxdur. 

 

Arxamca gəncliyim ağlayır məni, 

Günəş qürub edir-mən qocalıram. 

Sıxılır, çoxalır könlümün çəni, 

Gözyaşımla ömrü yola salıram. 

 

Bu qismətin, bu taleyin, bu yazın 

Gözyaşı bulanlıq, ruhunda qəm var. 

Könlümün telinə düşən avazın 

Canından çəkilmir nalə, intizar. 

13.03.16  

                ÜRƏYİM!                                                              

 

Boynunu bükübsən... Nədirsə dərdin, 

İçini dağlama, ağla, ürəyim! 

Nə qəmin vardısa tök şəlalədə, 

Daşqın-sellər kimi çağla, ürəyim! 

 

Pünhan saxlayırsan sonsuz həsrəti, 

Nədi səndə bu hicranın qüdrəti? 

Yaşa vüsalı saf eşq-məhəbbəti, 

Məşəqqətin yolun bağla, ürəyim! 

 

Gözəlliyə məkan eylə obanı, 

Sevgi alovuyla yandır sobanı, 

Əlini ver, gəzək cənnət dünyanı, 

Cəhənnəmi çarpaz dağla, ürəyim! 

 

Sevinci görmürəm, nəşə görmürəm, 

Gözündə ümiddən nəsə görmürəm... 

Xoş günlərə yolu kəsə görmürəm, 

Gəl burdaca ömrü saxla, ürəyim! 

19.04.16  

BAĞIŞLA DEMİRƏM 

 

Niyə qınamırsan məni, sevdiyim?! 

Mən ki səni yarı yolda qoymuşam. 

Sonsuz  səadətə uzanan yolda 

Atı çapıb səni dalda qoymuşam. 

 

Qəlbimdə sən, gözümdə sən, özüm –sən, 

Şeirim-sən, ürəyim-sən, sözüm-sən. 

Qamətimi düz saxlayan dizimsən, 

Dizlərimi sağda- solda qoymuşam. 

 

Bağışla demirəm... Günahım böyük, 

Ruhumda qaynayan of-ahım böyük. 

Ülvi məhəbbətə tamahım böyük, 

Hisslərimi qalma-qalda qoymuşam. 

 

Sabahım didərgin, keçmişim yetim, 

Vicdan qınağından mən hara gedim?! 

Sənlə də, sənsiz də pərişan idim, 

Arzuları küskün halda qoymuşam. 

18.05.16 

              



Mehman Rasimoğlu 

 40 

 

 

 

               SON SABAH                                                

 

Sən mənim gözümün inci bulağı, 

Gecədən çıxmayan son sabahımsan. 

Qəlbim döyüntüsü- vüsal sorağı, 

Günahlar içində yanan ahımsan! 

 

Sanki bataqlıqdı bu sonsuz həsrət, 

Çırpınmaq əbəsdi, dözmək iztirab. 

Ruhum öz cismində yaşayıb qürbət, 

Bu hicran zülmünə gətirmədi tab. 

 

Can qopdu bədəndən, gəzdi sərsəri, 

Xəyallar, röyalar sirdaşı oldu. 

Mehman tək yaşayır illərdən bəri, 

Sirdaşı şeirdə gözyaşı oldu. 

12.06.16 

               DÜNYADA 

 

Ömrümü verərəm sevilənlərə, 

Ancaq sənin üçün varam dünyada. 

Kimlər bülbül olub gülə, çiçəyə, 

Bütün varlığımla xaram dünyada. 

 

Heç kimsə dərdimi-sərimi bilməz, 

Heç kimsə könlümün qəmini silməz! 

Ürəyim sevinməz, gözlərim gülməz, 

Çətin ki, sağala yaram dünyada. 

 

Yıxıldım, baltalar yağdı başıma, 

Su töküb qaçdılar yağlı aşıma. 

Öldürdülər, baxmadılar yaşıma, 

Qanım sorub aram-aram, dünyada.    

28.06.16  

                 NƏDİR? 

 

Bir tufan eylərəm eşqinlə sənin,  

Özün də bilməzsən bu tufan nədir... 

Gündüzü gecəyə məlhəm söylərəm, 

Ağlayıb dinərsən: “Bu hicran nədir?!” 

 

Neçə şeir, roman oxusan xəlvət, 

“Belə eşq görmədim”-deyərsən, əlbət. 

Heç kimsə dadmadı belə məhəbbət- 

Ruhumda çarpışan bu tüğyan nədir?! 

 

Gecələr qələmlə sirdaş olarsan, 

Gündüzlər qəhərə, qəmə dolarsan. 

Tutub əllərinlə saçın yolarsan, 

Deyərsən: “Qəlbimdə bu giryan nədir?!” 

             SİRLİ HƏSRƏT 

 

Sirr dolu bir ömür yaşayır könlüm, 

Könlümün sirdaşı sirr dolu candır. 

Sən qönçə qızılgül, mən qanlı yara 

Toxunma ruhuma, gözyaşım qandır. 

 

Lirik nəğmələrin ilhamıyam mən, 

Məşəqqət əlindən titrəyir bədən. 

Pünhan dolanırsan xəyalımda sən, 

Sirrimi al məndən- külümü yandır. 

 

Bağışla, bu dərdə dözməyir ürək, 

Ürəyə sirr deyil, ancaq sən gərək. 

Bu sirli həsrətə, gəl, vüsal sərək, 

Səni gördüyüm an ən ülvi andır. 

 

Başqa bir sevdanın qurbanı oldum, 

Zamansız qurudum, zamansız soldum, 

Sevgi buxcasına nifrətlə doldum. 

Sənə məhəbbətim şöhrətdi-şandı, 

Sənin ülfətində hər ulduz “Dan”dı.   

  20.07.2016 

MƏN BELƏ DÜNYAYA  

NİYƏ  GƏLMİŞƏM 

 

Mənmi gec gəlmişəm, zamanmı uçur? 

İnsanlıq görəndə insanlar qaçır. 

Sanki, cəhənnəmdə gül ətir saçır, 

Mən belə dünyaya niyə gəlmişəm?! 

 

Namərdlər dünyanı əsir aldılar, 

Saf, təmiz qəlblərə nifrət saldılar. 

İnsani hisslərə bais oldular- 

Mən belə dünyaya niyə gəlmişəm?! 

 

Aslanlar tülküyə nökərlik edir, 

Dünya bu minvalla, gör, hara gedir?! 

Ədalət lal durub, vicdan can didir!- 

Mən belə dünyaya niyə gəlmişəm?! 

 

Onlara fərqi yox nə ağ, nə qara, 

Yolundan edəni çəkdirir dara, 

Tək dərdi rahatlıq, şərəfi para.- 

Mən belə dünyaya niyə gəlmişəm?! 

 

Çaqqallar, köpəklər tufan eyləyir, 

Qartal kölgəsini güman eyləyir, 

Ulayır yetənə, dövran eyləyir.- 

Mən belə dünyaya niyə gəlmişəm?! 

Hələ ki, görmürəm eşq dolu ülfət, 

Hələ ki, görmürəm qürur, cəsarət, 

Bir ümid görmürəm kəsə ədavət, 

Mən belə dünyaya niyə gəlmişəm?! 

 

31.07.2016 

               SƏN 

 

Mən məndən uzaqda-sən məndən uzaq, 

Sən dümağ bəxtimə qara izimsən. 

Mən xəyal yolunda, sən yola çıraq, 

İtirdin ömürlük yolda bizi sən. 

 

Hərdən yol çəkirsən eşqin dağına, 

Məhəbbət səpirsən könlüm bağına, 

Sürükləyib sənli günlər çağına, 

Zülüm-zülüm ağladırsan dizi sən. 

 

Gedirəm sən yatan sənsiz məzara, 

Bir səs gəlir, hər telində dərd-yara:- 

“Doğma simasında gəzən əğyara 

Kömək oldun ayırmağa “sizi” sən!” 

14.08.2016 

             A  DÜNYA 

 

Mən burda qonağam adım üstümdə 

Mənə əzab verir soyuq, istim də. 

Könül verdiklərim durub qəsdimdə, 

Mən necə bəyənim səni, a dünya?! 

 

Səni sevənlərin səbrini aldın, 

Səni vəsf edəni bəlaya saldın. 

Neçə canlar aldın, toy-bayram çaldın, 

Gözümdən silmədin çəni, a dünya. 

 

Sənin sinən üstə şad olan varmı? 

Nisgilsiz dünyandan yad olan varmı? 

Qüssəsiz şad-xürrəm dolanan varmı? 

Yağdırdın kədəri, qəmi, a dünya. 

 

Şeytanlar məskəni olub məkanın, 

Tülkü, çaqqallarla dolub məkanın, 

Eşqimi qəlbimdən yolub məkanın, 

Getsəm sən ağlama məni, a dünya! 

12.09.2016 

     YENƏ SƏNSƏN, YENƏ SƏN 

 

Eşqin ormanında tənha aslanam 

Sən qəlbimdə, kimə eşqlə baxım mən?! 

Canlılar içində cansız ruh kimi- 

Hisslərim qəlbimə kəsilib düşmən. 

 

Nə gülüm gözəldi, nə bağ-bağatım, 

Uçub qəribliyə qanadlı atım. 

Tək sənin eşqinlə çirkaba batım- 

Cücərib könlümdə həsrətin dən-dən. 

 

Öz dünyamdı yaşadığım öz ağrım, 

Hicran sancısından sızıldar bağrım. 

Sən yoxsan könlümə kimi çağırım?! 

Kimlər gəldi!- Yenə sənsən, yenə sən! 

01.10.2016 

             ETMİSƏN 

 

Ömrümü-günümü, xatirələri 

Nazlı baxışına əsir etmisən. 

Ürəyim eşqinlə çırpıntıdadı, 

Gözünlə qəlbimə nə sirr etmisən? 

 

Mən dəniz çəkirəm görüb dərdimi, 

Sən çəkə bilməzsən mən çəkən kimi! 

Sənə oxşadıram görsəm hər kimi, 

Könlümə, gözümə təsir etmisən. 

 

O gün bir yuxuydu, sanki xəyaldı, 

Ayıldım, o yuxu ümidim oldu. 

Sən adlı yuxular gözümdə soldu, 

Gecə-gündüzümü kəsir etmisən. 

14.11.2016 

                  SİRR 

 

Bir sirr daşıyacam ölənə kimi, 

Cahan dönər, Günəş sönər bilinməz. 

Dodaq qaçar, qəh-qəh çəkər, üz gülər, 

Ürəyimin həsrət təri silinməz. 

 

Ellər gələr, toy eyləyər cismimə, 

Yazıb paylayarlar dəvət ismimə. 

Biri baxmaz ruhumdakı rəsmimə, 

Qış nəfəsim buz bağlayar, ilinməz. 

 

Əlimi uzatsam tutanım yoxdur, 

Yıxılsam baltanı döşüyən çoxdur. 

Sirdaşım qəlbimə vurduğun oxdur- 

Bu dərd ilə can çürüyər, ölünməz! 

15.11.16 

         OLMUŞAM                                                               

 

Dünya qəh-qəh çəkir mənim halıma 

Özüm öz içimdə yalan olmuşam. 

Kimin günahını daşıyıram ki?! 

Hicran yollarına dalan olmuşam. 

 

Olmazın duaya “amin” söylədim, 

Nə etdim özümə özüm eylədim. 

İlahi, bağışla məni, neylədim?- 

Nankorlara süfrə salan olmuşam. 

 

Məni əks eləmir nə güzgü, şüşə, 

Birisi ruhumu çəkdirir şişə. 

Mənə əzab verir bu yeni peşə- 

Şeytanlara şeypur çalan olmuşam. 

22.11.2016 

                 ETMƏ 

 

Biraz gen gəz, biraz üşüt qəlbimi, 

Ancaq ölümünü mənə yar etmə. 

Qoy illər uzunu çəkim həsrətin, 

Könlümdə eşqimin yolun dar etmə. 

 

Sən mənim varlığım, sən mənim yolum, 

Bir yolun üstündə min qurban olum! 

Gül açım eşqinlə, zamanla solum, 

Sənsiz bu dünyanı ömrə xar etmə. 

 

Xəyallar içində ümid gəzirəm, 

Arzuları qatar-qatar düzürəm, 

Ruhumun gözüylə səni süzürəm, 

Ruhumun gülşənin tarimar etmə. 

 

Gəl mənə düşmən ol, üzümə baxma, 

Naz elə, biraz küs, sözümə baxma, 

Keçsəm xəyalından izimə baxma, 

Yetər ki, canına bir azar etmə. 

22.12.16 

           EYLƏYİR                                                       

 

Yenə gözlərimi yar qucaqlayıb 

Gizli-gizli yalvar-yapış eyləyir. 

Könlü yanır, gözü yaşla qaynayır- 

Eşqini eşqimə barış eyləyir. 

 

Bir ümid istəyir ömrünü qoyub, 

Hicranın əlindən can cana doyub. 

Üzgün təbəssümü ruhumu oyub- 

Güllü baharımı qar, qış eyləyir. 

 

Dönüb-dönüb baxışımı oğrayır, 

Həsrətini dilim-dilim doğrayır. 

Baxışımı gözlərində saxlayır, 

Yaxınlığı bircə qarış eyləyir. 

 

Bu röyaya əsir düşüb qan ağlar, 

Ayrılığın qucağında can ağlar. 

Ağlamaqdan solğun düşüb yanaqlar, 

Sevincini qırış-qırış eyləyir. 

01.01.2017 

           QÜSSƏ GÖZLÜM 

 

Gül bülbülə, bülbül gülə “can” deməz; 

Qüssə gözlüm, gözlərimə baxmasan! 

Çaylar, göllər, şəlalələr quruyar, 

Gözlərimdən ürəyimə axmasan. 

 

Tufan qopur ürəyində gizlicə, 

Eşq qaynayır damarında dəlicə. 

Tutum əllərindən sənin mən necə 

Şimşək olub hisslərimdə çaxmasan?! 

 

Gözün gözlərimə qüssə bağışlar- 

Sel tökür, qan ağlar pünhan baxışlar. 

Necə dinsin hicran seli- yağışlar?! 

Həsrət damarıma vüsal yaxmasan! 

 

Gəl tutum, əllərim gülsün əlinə, 

Gözəl sözlər qibtə etsin dilinə. 

Axar nuru- gözlərimin qəlbinə 

Məhəbbətdən bir nişanə taxmasan. 

06.01.2017 

    CƏHƏNNƏMLİK BİL MƏNİ 

 

Sənin kimi Günəş doğsa könlümə, 

Zimistanda soyuq nədi, bilmərəm. 

Sevda olub nur çiləsən ömrümə, 

Göz yaşımı sevinc bilib silmərəm. 

 

Həsrət çəksən ürəyimə, dağ olar, 

Boyasına səni qatsan, sil məni. 

Zərrə eşqin varlığına odlanar, 

Unudulsam, cəhənnəmlik bil məni. 

 

Ürəyimin damarına bağladım, 

Səni bilən ürəyimi qanatdı. 

Sənsiz düşən dəni pünhan saxladım, 

Sənsiz anlar vüsalına can atdı. 

16.01.17 

           GƏLMƏDİM 

 

Adam bildim, səni aldım ömrümə, 

Ağır gəldim?!...tərəzinə gəlmədim?! 

Ocaq saldım, yel üfürdün külümə, 

Kül başına, mən dizinə gəlmədim! 

 

Şərəfim var, soy-köküm var, şanım var, 

Qırılmaz vüqarım, adım-sanım var. 

Yaşayacaq cəmi bircə canım var, 

Bürünməyə ağ bezinə gəlmədim. 

 

Zəngin bilmə, güclü görmə özünü, 

Danışanda bişir, çeynə sözünü. 

Yan çevirdin gül balamın üzünü, 

Təhqirinə, nifrətinə gəlmədim. 

17.01.17 

               BORC                                                                       

 

Çoxu ağ gününü səadətinə, 

Mən isə yağacaq qara borcluyam. 

Kimi əsərini gülə-çiçəyə, 

Mən də yaramdakı xara borcluyam. 

 

Dünyada hər insan bir borc üstədir, 

Kiminin borcları dəstə-dəstədir. 

Mənim bir borcum var, o da xəstədir- 

Ruhumu kamana, tara borcluyam. 

 

Kimi yalanlarla yaşayır qoşa, 

Borcunu vermədən verir daş-qaşa. 

İllərdi ömrümü paylayıb yaşa, 

İndi gəncliyimi yara borcluyam. 

01.02.2017 

       SƏN DEYİLSƏNMİ?! 

 

Nə boynun bükübsən, küskün gəzirsən, 

Dünyanı küsdürən sən deyilsənmi?! 

Sonsuz həsrətinlə qəlbə səpilən 

Məşəqqət pöhrəli dən deyilsənmi?! 

 

Xəyalım anbaan şəklini çəkir, 

Xatirən hicranın toxumun əkir. 

Günlər gülüzümün nurunu sökür, 

Sən də mənim kimi şən deyilsənmi? 

 

Gözlərimi yollarına cəm eylə, 

Timsah gözyaşıyla üzün nəm eylə. 

Gülüşünü üz-gözünə dəm eylə- 

Əzəldən gözümə çən deyilsənmi?! 

13.02.2017 

             OLARSAN 

 

Mən bu kainatın Günəşi olsam, 

Sən ya göylər şamı, ya Ay olarsan. 

Mən sahil boyunca çınqıl-daş olsam 

Sən selə qoşulub gur çay olarsan. 

 

Ya mən yay olaram, ya sən qarlı qış, 

Həsrətdən olubdur can qırış-qırış. 

Eşqin oyununda etsən də yarış, 

Sonsuz əzablara bir pay olarsan. 

 

Səhrada gəzərəm Məcnun sanarlar, 

Ağlımı başımdan töküb, danarlar. 

Sözümü oxuyub adım anarlar, 

Şirinə, Leyliyə sən tay olarsan. 

 

Bizim vüsalımız əbədi getdi, 

Qoşa ləpirimiz silindi, itdi. 

Daha bir nağıl da, bax, sona yetdi. 

Saysam günahımı ilk say olarsan. 

14.02.2017 

          ƏBƏDİ HİCRAN 

 

Mənim gözlərimdə nə gördün ki sən?! 

Xəyallar könlünün telini yoldu. 

Sənə məhəbbətim selmi gətirdi? 

Məni görən kimi gözlərin doldu. 

 

Dünya boyda bir əzabdı bu hicran, 

Görməsən həsrətdi, görəndə giryan. 

Sıxıb, ürəyində etsəndə pünhan 

Həsrətin gülşəni üzündə soldu. 

 

Nə qədər qaçsan da qəlbindəyəm mən, 

Mənsiz ürəyini sığdırmaz bədən. 

Gözaltı gözümə baxanda hərdən 

Baxışlar toqquşdu, pərişan oldu. 

21.02.2017 

                MÜƏLLİM                                            

 

Müəllim adına həvəslənənin 

İşləri, sözləri, sayı bilinmir. 

Təsadüfi “müəllim” olan kəslərin 

İnsanlıqdan varmı payı, bilinmir? 

 

Çoxları adına “müəllim” calayır, 

Şərəfi, vicdanı ruhum dalayır. 

Kimi gəldi barmağına dolayır. 

“Sifəti” üst-üstə-layı bilinmir. 

 

Müəllim əməyin heçə saymayın, 

Bu peşəni lağ  yerinə qoymayın. 

Müəllimlər, bu peşədən doymayın! 

Bu peşənin varmı tayı?! –Bilinmir!!! 

23.02.2017  

             AĞLAMA 

 

Gül üzünü həsrət eylədin mənə- 

Öldüm, qəbrim üstə gəlib ağlama. 

Tutmadın qəlbimin əlindən bir an, 

İndi göz yaşını töküb çağlama. 

 

Zərrə faydası yox,  yorma özünü, 

Daha görməyəcək gözüm gözünü. 

Könlüm salmayacaq eşqin közünü, 

Barı xatirəmi çarpaz dağlama. 

 

Hələ diri ikən öldürdün məni, 

Heç zaman gözümdə görmədin səni. 

İndi nə gəzirsən, eşqin düşməni!? 

Mənim yoxluğuma matəm saxlama. 

 

Mehmanı kor etdin həyat eşqinə, 

Bilmək istəmədin bunun dərdi nə?! 

Gəlmə məzarına, baxma şəklinə, 

Bəxtin qara görüb qara bağlama. 

03.03.2017 

    NİFRƏTLƏ MƏHƏBBƏT 

 

Sənə nifrət etdim illərdən bəri, 

Sevgiylə yoğurdum nifrətimi mən. 

Sonsuz arzu idi, eşqdi mənimki, 

Könlümdə saxladım ülfətimi mən. 

 

Bir örtü, bir pərdə, yorğandı nifrət, 

Eşqə nəfəs verən sirr-candı nifrət. 

Sevgimi bəsləyən pünhandı nifrət, 

Nifrətlə yaşadım qismətimi mən. 

 

Nifrətə  məhəbbət dolanarsa, bil,  

Ona üstün gəlmək heç mümkün deyil. 

Yenidən eşqinə salsam da meyil, 

Sənə də güldürməm həsrətimi mən. 

16.03.2017 

          DƏLİYƏM NƏDİ?! 

 

Dodaq qəh-qəh çəkir, ürək keçinir, 

Gülürəm səbəbsiz, dəliyəm, nədi?! 

Əbədi həsrəti sirdaş etmişəm, 

Dərdə-küdurətə zəliyəm, nədi?! 

 

Görənlər halımı yaman söyləyir, 

Gülüb də üzümə yalan söyləyir: 

“Gəlib hüzuruna canan”-söyləyir. 

Dünyanın qızılı, ləliyəm, nədi?! 

 

Məndən uzaq gəzər can sərdiklərim, 

Zay çıxır ağacdan bar dərdiklərim. 

Geri qaytarılır pay verdiklərim, 

Sanırlar cəhənnəm gülüyəm, nədi?! 

 

Gülüb –ağlayıram bir an içində, 

Neçə hicran gəzər bir can içində?! 

Gözlərim yaş tökür al qan içində, 

Ruhsuz dolanıram, ölüyəm, nədi?! 

19.03.2017 

                    BU GÜN 

 

Al Günəş mənimçün şəfəqin saçdı, 

Cənnəti gətirmək istədi bu gün. 

Məni sənsiz görüb kefi bulandı, 

Ürəyim məşəqqət üstədi bu gün. 

 

Sonra fələk gəldi, tufan eylədi, 

Könlümün gülünə baxıb iylədi. 

Uğultu bir səslə mənə söylədi: 

“Gülşənin bülbülü xəstədi bu gün”. 

 

Hamı təbrik edib xoş gün dilədi, 

Başımın üstündən sevgi ələdi. 

Ruhumu həsrətin bükdü, bələdi- 

Xəyallar tək səni bəslədi bu gün! 

27.03.2017 

              EYLƏR 

 

Ruhum buz bağlayıb yaz səhərində 

Qışın ortasından yel tufan eylər. 

Sənin üzüntünün zil pərdəsini 

Mənim səssizliyim pərişan eylər. 

 

Göydən şahinlər də səni axtarır, 

Yerdə cismim gəzir, məni axtarır. 

Yüzü soraqlayır, mini axtarır- 

Sənsiz həyatımı el güman eylər. 

 

Sevdiyim o gözəl deyilsən daha, 

Həsrətin ömrümə oturub baha. 

Qəlbim eşqin ilə batdı günaha- 

Xəyallar beynimi kül-duman eylər. 

29.03.2017 

                ÜSTƏDİR 

 

Səsi kəsdirilmiş cəngi kimiyəm 

Zilim də, bəmim də üsyan üstədir. 

Çalıb el sazını rep, caz oxuyan 

Bu nahaq dünyada imkan üstədir. 

 

Dövrandan oxuyur, millətdən yazır, 

Tərif söyləyəndə vicdanı azır; 

Bütün pislikləri yaxşıya yozur. 

Yaxşı hər nə varsa al qan üstədir. 

 

Atası kor olan Koroğlu sanır- 

Özünü aldadır, nəslini danır. 

Nə şərəf, nə qeyrət, nə iman anır, 

Sanır ki, əbədi bir can üstədir! 

 

Söhbəti zəhərdi, ülfət axtarır, 

Başını gizlədib qeyrət axtarır, 

Günü tam etməyə qələt axtarır. 

Beləsi daima ad-san üstədir. 

 

Nankorlar sürü tək dolub cahana, 

Çobanı yoxdu ki çəkə bir yana. 

Aparıb vicdandan çəkə divana, 

Dünyanın axırı bir an üstədir! 

12.04.17 

    HƏLƏ RUHUNDAYAM                                    

 

Elə axırsan ki, bulaq suyu tək 

Elə bil suyundan içməmişəm mən. 

Cəhənnəm yelini əsdirmə görək! 

Hələ cənnətindən keçməmişəm mən. 

 

Eşqin-bahar fəsli, könlüm gülüstan, 

Səbrim-buz parçası, yansa da cahan. 

Süzdürüb gözünü eyləmə güman, 

Eşqin tarlasını biçməmişəm mən. 

 

Keçdin gözlərimdən, görmədin çəni, 

Səpildi qəlbimə hicranın dəni. 

Əbədi ayrılıq toruna səni 

Tanrı yar eyləyib, seçməmişəm mən. 

 

İIstərsən qəlbini sevgidə sına, 

İstərsən ömrünü ver başqasına. 

Yenə də görərsən çıxsam qarşına; 

Hələ ruhundayam, köçməmişəm mən. 

22.04.2017 

            SON NƏĞMƏM 

 

Qəlbim həsrətinin tutub əlindən 

Olar-olmaz?!-demir, sənə yol alır. 

Bütün xatirəni yığıb başına 

Məni məşəqqətin toruna salır. 

 

Nəğmələr üşüyür qəm pərdəsində, 

Bir həsrət sızıldar ürək səsində. 

Qəlbimin dilinin hər kəlməsində 

Adın düyün düşür, dolaşıq qalır. 

 

Tilsimdi, ümiddi, sonsuz bir “ah”dı 

Sənə bağlılığım  bəlkə günahdı?! 

Sənli xatirələr mənə sabahdı- 

Dünənim, bu günüm xəyala dalır. 

 

Gəl, mənə bu dərdi şirin eləmə, 

Yollarıma qəm izini ələmə. 

Dünyam yorğun düşüb, hicran çiləmə, 

Son nəğməm əbədi, bil, lay-lay çalır. 

02.05.17 

             ÇƏKMƏ DARA 

 

Nə qəh-qəh çəkirsən sıxıb dərdini?! 

Gülüncmü görünür uzaqdan qəmim?! 

Bir an dilənirəm özüm olmağa- 

Bu bitməz ömürdə yox sənli dəmim. 

 

Sən zərrə qara xal, mən bütöv yara, 

Məni yara-yara gedirsən hara?! 

Ruhumu hicrinlə çəkdirmə dara, 

A mənim zülmətə nur verən şəmim! 

 

Sən dərddən gülürsən, mənsə lal kimi... 

Qırılıb vüsalın sızlayan simi. 

Daha nə gəzirik sirri, tilsimi, 

Əbədi batıbdı səadət gəmim! 

06.06.2017 

 

 

 

  



Doğmalar da yadlaşarmış 

 71 

 

      MƏZAR DAŞIYAM 

 

Pərvanə kül oldu şamın oduna, 

Mənsə can verirəm, hələ xəstəyəm. 

Sənli çağlarımı eşqin yadına 

Dolama- həsrətdən əzab üstəyəm. 

 

Bitməz  xəyalların məzar daşıyam, 

Yanımdan keçənlər mənə baxmasın! 

Hicran üzüyünün almaz qaşıyam, 

Bağlama bəxtinə, qara yaxmasın. 

 

Yalan məhəbbətin sipər eləyib 

Döyüşə gedirəm, məni gözləmə. 

Vüsala zərrəcik ümid diləyib 

Sənli çağlarımla yaram közləmə. 

 

Tutub bağlasam da əl- ayağını, 

Xəyallar yenə də çırpınır, qaçır. 

Sıxıb, düyün salıb eşqin bağını, 

İllərin yorğunu hələ də açır. 

 

Əbədi məhəbbət, yoxsa ələmdi?! 

Qəlbimin gecəsi-gündüzü yoxdu! 

Tək dostum vərəqlə sınmaz qələmdi, 

Onun məşəlilə sevənim çoxdu. 

09.06.2017 

                   GƏZƏR                                                                          

 

Mərdlər mərd doğulur, mərdanə yaşar, 

Yaltaqlar, qorxaqlar sürünər, gəzər. 

Hər kəsi tay bilər taykeş geyənlər, 

Bir neçə sifətə bürünər, gəzər. 

 

Deyinər, haqqını tələb eyləməz, 

Yalanla yoğrular, düzü söyləməz. 

Bulayar şalvarı, burnu iyləməz, 

Vicdanı iyinə hörünər, gəzər. 

 

Aslanlar aslanla oturub-durar, 

Çaqqallar, tülkülər bərələr qurar. 

Hər kəs öz tayının yarasın sarar- 

Qazan qapağıyla görünər, gəzər. 

 

Namərdin işidir; qazar quyunu, 

Düşər öz toruna, bitməz oyunu. 

Mərdin tüpürdüyü üzün suyunu 

Əliylə, qoluyla silinər, gəzər. 

13.06.2017 

              GƏZİRƏM 

 

Ömür uçur, qatar gedir durmadan, 

Mənsə hələ səadəti gəzirəm. 

Vicdan düşüb ayaqların altına, 

Zirvələrdə ədaləti gəzirəm!!! 

 

Atan atır, satan satır hər kəsi, 

Daha çıxmır daşqın, selin gur səsi. 

Arzuların kəsilibdi nəfəsi, 

Ümidlərdə səxavəti gəzirəm. 

 

Baltalayır sapı bizdən olanlar, 

Satanlardı sirrimizi alanlar. 

İnsanlığı ətəyindən salanlar, 

Sizin üçün mərhəməti gəzirəm. 

 

Bu günlərdən ümid varmı sabaha? 

Dolanmışıq boğazacan günaha! 

Şərəfimlə dalğalanıb bir daha, 

Çoxlarına  ar, izzəti gəzirəm. 

15.06.2017 

         GƏLMİRSƏN GÖRÜŞƏ 

 

Gəlmirsən görüşə!-...qəlbin qırıqdı, 

Barı ayağınla izimi izlə. 

Dedim ki, bağışla, keç günahımdan, 

Demədim zülmünlə könlümü bizlə. 

 

Əvvəl “can” deyərdin bircə salama, 

İndi can çəkirsən quru kəlama. 

İncitmə eşqimi, ruhum dalama 

Əbədi yadlaşan baxışla, gözlə. 

 

Gəl, tutaq ülfətin bir qanadından, 

Ayrılıq illərin çıxsın yadından. 

Ürək “bəh-bəh” desin vüsal dadından, 

Qəlbimi hicranın əlindən gizlə. 

23.06.2017  

SƏNİ ÜRƏYİMDƏN SİLƏ BİLMİRƏM 

 

Səni ürəyimdən silə bilmirəm, 

Adını qəlbimə dərin yazmısan. 

Od qoyub gedibsən bu məhəbbətə, 

Sərin-sərin eşqə quyu qazmısan. 

 

Aram-aram bir vəhy gəlir gözümə, 

Sanki Günəş gəlib düşür közümə. 

Səni görən könlüm baxmır sözümə, 

Ürəyimə hardan, necə sızmısan?! 

 

Sənə kim dedi ki, səssiz, gizlicə 

Könlümü köksündən ayır bu gecə! 

Sevincdən ölmədim yuxumda,  necə?! 

Səadəti məni sənlə yozmusan! 

 

İndimi gəlibsən peşmanlar kimi?! 

Boynuma sarılıb əcəlin simi. 

Ölüm ayağında bilib dərdimi, 

Yoxsa ağlamağa yolmu azmısan! 

25.06.2017 

                   QARTAL 

 

Çox özün öymə ki, zirvələrdəsən, 

Sənə güc bəxş edən o dağdı, qartal! 

Ov edirsən maral, ceyran görüncə, 

O dağ hər anında dayaqdı, qartal. 

 

Çöldəkilər ac-yalavac yalvarır, 

Göyərçinlər suya möhtac, yalvarır! 

Sərçələr özünə taxt-tac yalvarır, 

Neçəki dağın var, xoş çağdı, qartal. 

 

Qartal öz dağında səltənətlidi, 

Dağlar ağ saçıyla əzəmətlidi. 

Şığı ov dalınca, mərhəmətlidi- 

O dağ varlığıyla çıraqdı, qartal. 

 

O dağ parçalanıb dağılsa bir gün, 

Sənin taxt-tacından kəsiləcək ün. 

Dümdüz yollarına düşəcək düyün, 

Onda deyəcəklər çolaqdı qartal. 

26.06.2017 

         HƏSRƏTİN ZİL VURUR 

 

Sənə əlim çatmır, ürəyim yanır 

Göz yaşım quruyub, nəm olammıram. 

Elə dağılmışam intizarınla, 

İllərdi toplanıb cəm olammıram. 

 

Ağaclar kök salıb soraqlar məni: 

Səndən sənə atır budaqlar məni. 

Zülmətə bələyib calaqlar məni, 

Özüm ürəyimə şəm olammıram. 

 

Bir qəlb olduq, bir eşq olduq-olmadı, 

Ayrı düşdük- bu məhəbbət solmadı. 

Sənin yerin boşalmadı, dolmadı-  

Həsrətin zil vurur, bəm olammıram! 

02.08.2017 

            GÖZÜYLƏ 

 

Yuxuma giribsən bu gecə xəlvət, 

Uzaqdan baxırsan həsrət gözüylə. 

Uzatdım əlimi, tutum əlini, 

Gözümə sıçradın ülfət gözüylə. 

 

Baxışdıq hicranın gözləri üstə, 

Çırpınır ürəyi dodağı püstə. 

Eşqin tilsimindən bağlayıb dəstə 

Şeytanı səsləyir şəhvət gözüylə. 

 

Tutdum kürəyindən çəkdim özümə, 

İstədim közünü qatım közümə. 

Zülmət çökdü ürəyimə, gözümə-  

Ayıldım yuxudan cənnət gözüylə. 

04.08.2017 

VARLIĞINI BİLƏN OLMADI 

 

Dünəndən bu günə donan kəlmələr 

Məni sabahıma apara bilmir. 

Biraz sən, biraz mən, səssiz nəğmələr; 

Səni ürəyimdən qopara bilmir. 

 

Tökülüb xatirən başdan aşağı, 

Uçurum altında güman can verir. 

Kəlməsiz, nəğməsiz söylənən ağı 

Hicrini könlümə anbaan verir. 

 

İlləri yük edib nə gətirmişəm 

Qüssədən, ələmdən, dəndən savayı?! 

Qazancım zərrəcik- çox itirmişəm 

Ömür bazarına girdim havayı. 

 

Könlündən könlümə nəfəs istədim, 

Sevda verdin bətnindəcə boğulmuş. 

Eşqinlə həyata ümid bəslədim, 

Ümid gəldi, ruhu zülmət doğulmuş. 

 

Gün doğdu, hicranın gözləri güldü- 

Məndə varlığını bilən olmadı. 

Səni ömrü bilən şairin öldü, 

Timsah gözyaşını silən olmadı. 

23.09.2017 

        BİR DÖN! GERİYƏ BAX... 

 

Bir dön! Geriyə bax illərdən sonra 

Eşqim həmin eşqdi, saçlarım dümağ. 

Həsrət həmin həsrət; o son görüşdən 

Batırır qəlbimə zəhərli çomaq. 

 

Sən mənim dünyamın gecə-gündüzü, 

Sevdamın közərən ümidi, közü. 

Sənsiz arzuların tutulub gözü- 

Ülfətin dadını unudub damaq. 

 

Sanma, zaman ötüb, adını silib, 

Hər gün kef-damaqda sevinib, gülüb. 

Məşəqqət əlindən nəfəs kəsilib- 

Düzülüb üst-üstə qəlbimə yamaq. 

 

Bir sözün dolanır sözə calanıb:- 

“Həsrət tikanında könlüm dalanıb. 

Gözüm, könlüm şairimə dolanıb! ” 

Bütün varlığımla olmuşam yumaq! 

09.10.2017  

        HƏSRƏTƏM 

 

Sən gedəndən tor çəkilib gözümə, 

Gülüstanda gül üzünə həsrətəm. 

Üz çevirib, düz dolanıb getdiyin 

Qərtməyimə duz izinə həsrətəm. 

 

Alov idi məhəbbətin, kül etdin, 

Ayrılığı aylar etdin, il etdin. 

Bu könlümü quzu kimi mələtdin, 

Eşqin sönüb kül (od), közünə həsrətəm. 

 

Bir “sağ ol”suz, “əlvida”sız nə gediş?! 

Bəxtimdənmi sənə keçib bu vərdiş! 

Ürəyimi kor eylədin, a dərdiş, 

Ürəyimin nur gözünə həsrətəm. 

 

Dön geriyə! Dön, gözümdən qan axır, 

Əzrayıl da sənsiz mənə gen baxır. 

Qulağıma, ürəyimə can yoğur, 

Bircə kəlmə “can!” sözünə həsrətəm! 

 

Betərin də lap betəri varıymış- 

Ayrılığın yoxluğundan karıymış, 

Sənsiz dünya dünyaya da darıymış, 

Sevgindən çox tək özünə həsrətəm.  

06.11.2017 

APAR, GETSİN! 

 

Məni sətir-sətir, söz-söz dağlama, 

Bütün şeirimi al, apar getsin. 

Könlüm tər içində-əzab biçimdə, 

Könlümün tərinə dal, apar- getsin. 

 

Soxul həyatıma, heç kimim yoxdur, 

Xəbərsiz-ətərsiz gedənim çoxdur. 

Könlümdə dilənən hicran da toxdur, 

Vüsal orağıyla çal, apar getsin. 

 

Barı röyamda gəl, oğurla məni, 

Eşqin yoluyla gəl, görməzlər səni. 

Parçala içimdən dumanı, çəni- 

Bir an gülüşümdə qal, ...apar getsin. 

 

Sıxma ürəyini- nə desən varam, 

Sənsizlik əlindən göynəyir yaram. 

Qaçma, yıxılarsan! ...gəl aram-aram, 

Ruhumu qarşına sal, apar getsin! 

17.11.2017 

YOX 

 

Bu günlərdə qələmimi qıracam, 

“Beş qəpiklik” dəyərim yox, sözüm yox! 

Sovuracam çoxdan sönmüş külümü, 

Alışmağa ocağım yox, közüm yox. 

 

Daha məndən xeyir gəlməz heç kəsə, 

İnanmıram mənlə kimsə söz kəsə?! 

Mənlə bağlı desələr də hər nəsə, 

Çoxlarının ürəyində  izim yox. 

 

Nədən yazım, kimə yazım şeirimi?! 

Silən yoxdur ürəyimin tərini. 

Ağlım çaşıb itirmişəm yerimi, 

Yurd salmağa başqa yerdə gözüm yox. 

 

Bacarmıram əyri sözə düz deyəm, 

Doğruluqdan nə zamandı düzdəyəm. 

Doğulandan cəmi bircə üzdəyəm, 

Yaltaqlara tay olmağa üzüm yox. 

 

Yorulmuşam haqsızlıqdan, yalandan, 

Hey... deyirəm, ağrı çıxmır bu candan. 

Dəfələrlə yazıram ki, zamandan 

Cəfa razı, kədər razı, özüm yox!        

 

21.11.2017 

                      ÇIXAR 

 

Tutub vicdanından asmaq istəsəm, 

Əlim boşa çıxar, günahkar çıxar. 

Çəksəm ədalətin tərəzisinə, 

Haqq məndən inciyər, min azar çıxar. 

 

Kor edər aləmi göz görə-görə, 

Çaqqallar sürüylə tutublar bərə. 

Mərdi namərd edir bir yandan hərə, 

Bu üzdən üz üzdən, dildən ar çıxar. 

 

Kimə güc gələrsən haqqın alırsan, 

Kimə sakit olsan nahaq qalırsan. 

Nə vaxt nəşələnib tütək çalırsan, 

Daima qarşına oynaq mar çıxar. 

 

Bir gözlə  baxırlar guya hamıya, 

Təpəgöz bir gözlə kimi tanıya?! 

Daş gəlsə zirvədən, həddi nə qıya 

Gözünü, özünü- daşa yar çıxar! 

 

Cibə də girirlər üstü pərdəli, 

Arsızca üzünə yapışır, zəli. 

Utanmır, “iş üstə” tutanda əli, 

Gözünün içindən iftixar çıxar. 

Üz üstə üz qoyur, deməzsən doyur, 

“Qanuni” yollarla cibləri soyur. 

Hələ bir üstünə minnət də qoyur, 

Deyir:- “Mən biçməsəm libas dar çıxar”. 

07.12.2017 

MƏN 

 

Bağışla, sənin də həyatın böldüm, 

Bağışla, əbədi yoldaşım bildim. 

Səni xislətinlə, sözünlə sildim, 

Səni sevdiyimçün günahkaram mən. 

 

Sənlə əhd edəndə belə deyildin, 

Şeytanın ruhuna niyə əyildin?! 

Yoxsa əzəldənmi elə beləydin?! 

Sonsuz yalanlarla bəxtiyaram mən?! 

 

Səssiz keçinirəm, səssiz  ölürəm, 

Sinirim sıxılır, sanma gülürəm. 

Həyat oyunlarla dolu, bilirəm, 

Özüm öz eşqimə saxtakaram mən. 

 

Əbədi yalana doğru gedirəm, 

Olub səadətə oğru, gedirəm. 

Alıb ürəyimə ağrı, gedirəm, 

Nəşəmi göynədən pünhan xaram mən. 

 

Sən də zəhərinlə keç ürəyimdən, 

Bir qədəh qanımdan iç, ürəyimdən. 

Sən də əbədilik seç ürəyimdən- 

Sürünən heykələm, gen məzaram mən. 

10.12.17 

DARIXIB 
 

Sən gedəndən dünya inciyib məndən, 

Xatirən də sənsiz yaman darıxıb. 

Nə qışda qar yağır, nə bahar gülür, 

Küsüb fəsillərdən zaman, darıxıb. 
 
Cənnətin də gülü solub-saralıb, 
Cəhənnəm buz tutub,közü qar alıb. 
Hicrindən könlümün  səbri daralıb:- 
“Yox artıq bir ümid!”- güman darıxıb. 
 
Yoxsa qürbətəmi getdin, gəlmədin? 
Birdən-birə gözdən itdin, gəlmədin. 
Gözümdə yaş oldun, bitdin, gəlmədin, 
Eşqimdən can alan tufan darıxıb. 
 
Özümə gəlməyə illər bəs etmir, 
Könlümün bağında quşlar da ötmür, 
Xəyalın başımdan getmir ki, getmir, 
İnləmir içimdə kaman, darıxıb. 
 
Od tutub alışır sinəmdə dağlar, 
O dağlar içində nə sirlər saxlar, 
Sirlər çəpər olub yolumu bağlar. 
Qəlbimdə məhbus tək bir can darıxıb. 
 
Daha ilhamdan da küsübdü şeir, 

Könlümdə can verir, baxışın əyir. 

Allaha ucalıb gör nələr deyir:- 

Yetir o cananı, Mehman darıxıb. 

21.12.17 

        NƏDƏNDİ?! 

 

Könül verib ər evinə gedənlər, 

Boşanmağa sizdə həvəs nədəndi?! 

Ailə qurmaq, toy çaldırmaq asandı, 

Haçalanmış fikir, nəfəs nədəndi?! 

 

Qapı-qapı ərmi seçib gəzirsən? 

İl keçməmiş üz-gözünü büzürsən! 

Ayrılmağa min-bir səbəb düzürsən, 

Səni peşman edən bu səs nədəndi?! 

 

Atan-anan doldurubmu beynini? 

Dəyişməzsən dəyişsən də “əynini”! 

Ayrılığa kim vurubdu “iynəni”? 

Bu cütlüyə üçüncü kəs nədəndi?! 

 

Vüsal eşqi, hicran qəmi yalandı, 

Neçə ailə, neçə tale talandı! 

Saf sevgiyə şər-böhtanmı calandı?!- 

Bu faciə eyləmir bəs!- Nədəndi?! 

24.12.2017 

             YENİ İL 

 

Sevincək, nəşəli gəlir yeni il, 

Qapını açacaq gülər üz varmı?! 

Millət ac-yalavac, zillət içində, 

“Xoş gəldin!” -deməyə bircə söz varmı?! 

 

Ötən il də gəldi, beləcə getdi, 

Ağıllı gəlmişdi, dəlicə getdi. 

Utandı insandan bir gecə getdi. 

Sevgidən, ülfətdən nəsə iz varmı?! 

 

Kimisi ümidli, kimi dardadı, 

Kiminin tək fikri pulda-vardadı! 

Kimi özün gəzir- bilmir hardadı?! 

Özündən başqasın görən göz varmı?! 

 

Budur! Kimsə gəlir qapı açmağa, 

Tələsir zaman da burdan qaçmağa, 

Günəş də tələsir şəfəq saçmağa, 

Eşqi  yandırmağa odlu köz varmı?! 

 

Oyanın, ey millət, yeni il gəldi, 

Yeni nəfəs gəldi, şirin dil gəldi. 

Suyu duru gəldi, yoxsa lil gəldi? 

Vicdanı tərtəmiz, sözü düz varmı?! 

30.12.17 

                    GEDƏRSƏN 

 

Yolun düşsə əgər biz tərəflərə 

Qəlbimi özümə verib gedərsən. 

Əhdini unutma, barı bir kərə 

Ruhuma eşqini sərib gedərsən. 

 

Necə söndürübsən?!-...alışmır közüm, 

Yoluma düzülüb qəm düzüm-düzüm. 

Gülümsə üzümə, gül görsün gözüm, 

Solmamış könlümdə,... dərib gedərsən. 

 

Bir salam verərsən eşqinə büküb, 

Bir vüsal çilərsən min hicran əkib. 

Arzu, ümidimi könlümdən söküb 

Sən də hamı kimi qərib gedərsən! 

01.01.2018 

  “AĞ GÜNLƏRİN GƏLƏCƏK!” 

 

Səni alıb dəfn etdilər qəlbimə, 

Qəlbim-məzar, ruhum-zülmət o gündən. 

Baxışların bənzəmədi heç kimə, 

Ülfətimə qondu nifrət o gündən. 

 

Toy çaldılar qəbrin üstə, sevincək, 

Yas üstə yas bələdilər, getdilər. 

Çox dedilər “ağ günlərin gələcək”, 

Qarlı qışı ələdilər, getdilər. 

 

Üşütdülər ürəyimi bir ömür, 

Bahar ötdü, yay ağladı arabir. 

Daha gəlmir xəyallardan səs-səmir, 

Hənirtimi buz dağladı arabir. 

 

Nəğmələrim hıçqırıqla inləyir- 

Sözə həsrət, sənsiz yetim kimidir. 

Sızıltımı yad, qohum da dinləyir, 

Doğmalarım sınmaz tilsim kimidir! 

06.01.2018 

ÇINQILAM, DAŞAM 

 

Dünyanın gözündə çırpınan dağam, 

Sənin əllərində çınqılam, daşam. 

Ellərin könlündə gülşənli bağam, 

Sənin pəncərəndən zülmətəm, qışam! 

 

Yoxluqdu ünvanım, varlığım xəyal, 

Məni tam görənlər yaşa dolmadı. 

Gəl məni tam eylə- məndən səni al, 

Məni yoxluğundan alan olmadı. 

 

Sirdaşım ürəyim, düşmənim qəlbim, 

Taleyimə hicran düşüb, incidir! 

Zildə inildəyir ruhumdakı sim, 

Xatirən bu simə dürdü, incidir. 

 

Dolanbac bir yolun yolçusuyam mən 

Məchul eşqin ilə, məhəbbətinlə. 

Sevgin yetməsə də, sevilib hərdən 

Röyaya dalıram səadətinlə. 

17.01.2018. 

    QALMADI 

 

Dili dilimizlə dilimlədilər, 

Azəri dilindən ləpir qalmadı. 

Kimi calaq etdi, kimi qopartdı 

Əzəli bəhərdən ətir qalmadı. 

 

Gah rusu qatdılar, gah ingilisi, 

Bir yandan diddilər dili hərəsi. 

Dili bulandırdı türkün “dizi”si, 

Vaqif, Xətaidən sətir qalmadı. 

 

Döydü dilimizi yağış, gah dolu, 

Bulud göstərmədi bir nicat yolu. 

Fırtına bürüyüb sağı, həm solu, 

Tutmağa yağışa çətir qalmadı. 

               QAYIT GET 

 

Niyə gəldin, niyə baxdın gözümə? 

Parçaladın qərtməyimi, qayıt get! 

Yeni gəlib yığılmışam özümə, 

Sızıldatma diləyimi, qayıt get! 

 

Dünyam vardı öz közünə qovrulan, 

Nəşəm vardı xəyallarla qıvrılan. 

Dərdim vardı yavaş-yavaş sovrulan, 

Sən öldürdün mələyimi, qayıt get! 

 

Qayıt geri, qayıt ötən illərə, 

Sevincimi qurban etmə yellərə. 

Üzüb kökdən, səpələmə çöllərə 

Eşq ətirli çiçəyimi, qayıt get! 

 

Xatirələr əbədilik bəs edər, 

Məşəqqətin bərə tutar, can güdər. 

Baxışınla gözlərimdən qan gedər, 

Qaytar viran ürəyimi, qayıt get! 

19.01.2018 

ŞƏKLİM GEDƏR ƏLLƏRİNDƏ 

 

Havalanıb kədərindən, usanıb 

Gülə-gülə qucaqlarsan şəklimi. 

Bu dünyadan o dünyaya can atıb 

Əriyərsən  həsrətimdən şam kimi. 

 

Fikrin gedər ayaq alıb keçmişə, 

Baxışların buz bağlayar, donarsan. 

Susqunluğu çevirərsən vərdişə, 

Bu  əbədi cəhənnəmdə yanarsan. 

 

Şəklim gedər əllərində sıxılmış, 

Eşqim qalar ürəyində yiyəsiz. 

Son mənzildə nə xəyallar yıxılmış, 

Nə arzular kül olsa da qalır iz! 

25.01.2018 

          SOYUYUR 

 

Sönmüş odun külü qovurur məni, 

Nə ocaq alışır, nə kül soyuyur. 

Gözümə nəm salıb könlümün çəni, 

Sanma məhəbbətim il-il soyuyur. 

 

Səhra ortasında bulaq kimisən, 

Zildən zilə qaldırırsan simi sən. 

Hıçqırıq içində kimə demisən?!- 

“Həyat eşqim olub zəlil, soyuyur”. 

 

Nə sən günahkarsan, nə mən müqəssir, 

Xəzan yolumuzda durmadan əsir. 

Ayrılıq vüsalın damarın kəsir- 

Bülbülün həvəsi gül-gül soyuyur. 

08.02.2018 

       KÖMÜR ÖMRÜM                                      

 

Kömür kimi ömür düşüb bəxtimə, 

Üzü qara, izi qara bir ömür. 

Düyün düşdü düz çəkdiyim xəttimə, 

Günahları axtar-ara bir ömür. 

 

Od tutmamış külə döndü zamansız, 

İstisinə qızınmadı ürəyim. 

Yanmağı da, sönməyi də amansız, 

Alışmaqdı səadətə diləyim. 

 

Kömür ömrü yaşayıram hələ də, 

Toxunduğum hər nə varsa zəhərli. 

Xoşbəxtliyim düşüb-qalıb tələdə, 

Manqal üstə can yandırır qəhərli. 

26.02.2018 

            YAŞAMIRAM 

 

Sevincim buz tutub yaz ortasında, 

Ömür baharımı mən yaşamıram. 

Fikrimi sel yudu, tufan apardı, 

Bürüyüb dünyamı çən, yaşamıram. 

 

Qınaqlar əlindən sirr daşıyıram, 

Eşqini qəbirə dürr daşıyıram. 

Sənin yollarına pir daşıyıram, 

Könlüm parçalanıb tən, yaşamıram. 

 

Yoluma keçilməz qala tikiblər, 

Dörd yana zəhərli güllər əkiblər. 

Ömrümün yarısını il-il söküblər- 

Ələnir saçıma dən, yaşamıram. 

 

Keçmə xəyalımdan yağış, dolu var, 

Könlümün gözündə həsrət yolu var. 

Sanma ki, vüsalın güman qolu var, 

Gedibsən əbədi sən-yaşamıram! 

01.04.2018 

              ÜRƏYİM 

 

Könlümün bağçası əlvan görünür, 

Sandım ki bahardı, yazdı ürəyim. 

Al-əlvan görünən xəzəliymişki, 

Bahardan qışadək yazdı ürəyim:- 

 

Yaz gəldi- qəlbimdə güllər gülüşdü, 

Ömrümdə yol alan illər gülüşdü. 

Halıma sevindi, ellər gülüşdü, 

Sinəmdə çırpınan sazdı ürəyim. 

 

Yay oldu- isindim məhəbbətinə, 

Alışdım məhəbbət hərarətinə. 

Doymadım ülfətin səadətinə, 

Yolunu bu eşqlə azdı ürəyim. 

 

Payızı yaşadım yaya doymadan, 

Durmadı məşəqqət könlüm oymadan. 

Gülləri qurutdu qönçə saymadan, 

Bülbüllərə məzar qazdı ürəyim. 

 

Qış gəldi, buz tutdu bağım-bağatım, 

Gəncliyə dönməyə candan nə satım?! 

Yaman yuxum gəldi- əbədi yatım!- 

Daha nələr-nələr yozdu ürəyim.  

09.04.2018 

              İSTƏDİM 

 

Səni görən kimi eşqin atını  

Çapıb gülşəninə gəlmək istədim. 

Ayağım büdrədi, dizim tutuldu, 

Bağrımın ağrısın dəlmək istədim. 

 

Var oldum, yox oldum, hicrində yandım, 

Səni görən gözü özümdən dandım. 

Bir anlıq vüsalın dadını andım, 

Dəlicə ağlayıb gülmək istədim. 

 

Bu cürə məhəbbət görmədi kimsə, 

Bir ömrə məşəqqət hörmədi kimsə, 

Ruhuma səadət sərmədi kimsə- 

İzimi torpaqdan silmək istədim. 

 

O nə baxış idi?! Külüm alışdı, 

Bülbülüm can verdi, gülüm alışdı. 

Bütün varlığımda ölüm alışdı- 

Ölümdən xəbərsiz ölmək istədim. 

10.04.2018 

SƏN MƏNİM BİTMƏMİŞ SEVDA ROMANIM 

 

Deyirsən ki, hardan tapdın ünvanım? 

Mən səni gizlətdim, itirmədimki! 

Sən mənim bitməmiş sevda romanım, 

Səni vərəq-vərəq ötürmədimki! 

 

Eşqini dən kimi səpdim qəlbimə, 

İlmə-ilmə hördüm səni gizlicə. 

Bağladım əbədi pünhan dərdimə, 

Saçımda gizlətdim dəni gizlicə. 

 

Sandın ki itirdim, unutdum səni?! 

Sandın ki, mənimçün əbədi yoxsan?! 

Sənsən həsrətinlə sızladan məni, 

Mən sənə nişanə, sən cana oxsan. 

03.06.18 

        SEVGİLİM 

 

Ağlamaqdan lalə çəkib gözünə 

Həsrətimdən jalə yanaq sevgilim. 

Baxa bilmir ürəyinin sözünə 

Ağlı, fikri sanki qonaq sevgilim. 

 

Uzaqlardan elə “gəl-gəl” eyləyir, 

Röyamda da mənlə arzu diləyir. 

Gözyaşını ürəyimə çiləyir  

Bulud gözlüm, qəlbi calaq sevgilim. 

 

Dağ könlümə yaylaq olmaq istəyir, 

Saçlarıma daraq olmaq istəyir, 

Zülmətimə çıraq olmaq istəyir 

Yaranışdan bəxti sınaq sevgilim. 

 

İki əlli yapışıbdı başına, 

Haray çəkir, əl bulanır yaşına. 

Məni anır, əsir düşür qışına, 

Yaz ortası ruhu sazaq sevgilim. 

 

 Vüsalımız əsir düşüb zəlildi, 

Eşqim sağdı, amma sənsiz əlildi- 

Leylilərə, Məcnunlara dəlildi. 

Bu zillətdən necə sızaq, sevgilim? 

Ayrılığın boyu bizdən böyükdü, 

Xatirənin özü izdən böyükdü. 

Bu məhəbbət qəlbimizdən böyükdü, 

Qəbrimizi eşqlə qazaq, sevgilim. 

08.06.2018 

 

 

 

 

 

      ÖLSƏM DƏ TOXUNMA! 

 

Doladım mən səni qırıq qəlbimə, 

Sən də məni hər kəlmədə barmağa. 

Keçirdim eşqini könlüm başına, 

Sən də məni ov etməyə qarmağa. 

 

Məhəbbət üstündən oynadın oyun, 

Kimin zurnasıyla çalındı toyun?! 

Bulaqdın mənimçün, bulanıb suyun, 

Artıq gecikibsən yaram sarmağa. 

 

Mən səni sevdikcə sən yalan oldun! 

Kimin güdazına boşaldın-doldun?! 

Bütün günahınla dərinə daldın, 

Ölsəm də toxunma könlüm yarmağa. 

10.06.2018 

ŞAH DAMARIMI DƏLİ SİRR KƏSİR 

 

Həsrət çəkə-çəkə sevdim mən onu, 

Vüsalına ümid belə etmədim. 

Uzaqdan-uzağa yandım eşqinə, 

Xəyalda da yaxınına getmədim. 

 

Dərindən-dərinə gizlətdim onu, 

Könlümə dar gəldi  hicranın donu. 

Belə olacaqdı bu eşqin sonu?! 

Könlüm qərtmək saldı, yenə didmədim. 

 

Bu şah damarımı dəli sirr kəsir, 

Mənlə axirətə yaman tələsir! 

Cəhənnəmdən tufan, fırtına əsir, 

Oda düşdüm, yandım, külə ötmədim. 

14.06.2018 

    GEDİRƏM 

 

Gəlin , dostlar, vidalaşım sizinlə, 

Məşəqqəti qucaqlayıb gedirəm. 

Bu diyarın hicranı çox incidir, 

Ümidimi soraqlayıb gedirəm. 

 

Tutammadım məhəbbətin əlini, 

Anlamadım bu zillətin dilini. 

Qırıq-qırıq ürəyimin telini, 

Kor-koranə calaqlayıb gedirəm. 

 

Bir şələdi qismətimin əl işi- 

Küsdürməkdi bu qəlbimi, vərdişi. 

Parçalanmış üzümdəki gülüşü, 

Altdan-üstdən yamaqlayıb gedirəm. 

 

Ötənləri bir-birinə keçirib, 

Zəhərini ürəyimə içirib, 

Bu dünyadan o dünyaya köçürüb 

Həyatımı qulaqlayıb gedirəm. 

18.06.2018 

DƏLİ ŞEİR KEÇİR FAĞIR KÖNLÜMDƏN       

 

Dəli şeir keçir fağır könlümdən 

Eşqə, məhəbbətə çırpıb özünü. 

Qarşında nə varsa vəsf edib keçir,  

Ancaq ruhu olan görür izini. 

 

Tutub bir ürəyə bağlamaq olmur, 

Elə hey çağlayır, saxlamaq olmur. 

Onunla dərdi də dağlamaq olmur, 

Sevgiylə yandırıb-yaxır  közünü. 

 

Xəbərsiz fırtına, vulkandı, seldi, 

Allah, nə gözəldi, nə şirin dildi! 

Gəlişi, gedişi cənnətdən yeldi, 

Eşqlə baxan görür könül gözünü. 

 

Saçımdan dırnağa, varlıqdan yoxa, 

Sevgiylə boylana, hey... Mənə baxa! 

Gecədən səhərə yandıra -yaxa, 

Göstərə ağıllı, dəli üzünü. 

 

Şeir dərman ola, yara apara, 

Könlümün dərdini yara, apara. 

Tuta əllərimdən yara apara, 

Biraz ağıllana, deyə sözünü- 

Eşqə, məhəbbətə çırpıb özünü. 

21.06.2018 

                   ZİMİSTAN YAZIM 

 

Sən mənim bəxtimsən, alın yazımsan, 

Hicran qələmiylə yazılmış yazım. 

Ayrılıq dağında sınmış sazımsan- 

Gülə həsrət qalan, zimistan yazım. 

 

Yenicə açmışdı bənövşə, nərgiz, 

Tufan qopdu, buz ələndi baharda. 

Qalsa da bahardan zərrəcik bir iz, 

Çiçək harda qaldı, bülbül bəs harda? 

 

Gül-çiçək tökdülər dörd tərəfimə, 

Heç süni çiçəkdən bahar olarmı?! 

Vurdular zəhəri düz hədəfimə, 

Ürəksiz kimsədən heç yar olarmı?! 

 

Aylarım inciyib, illərim küsüb 

Bir şeyə yaramaz ömrün əlindən. 

Hicranın bıçağı bəxtimi kəsib, 

Atıb uçuruma eşqin elindən. 

23.06.2018 

        YORULMADI 

 

Gözümün içindən çox tər töküldü, 

Könlüm yorğun düşdü, can yorulmadı. 

Yalan məhəbbətlə döyündü ürək, 

Daim ümid verdi qan, yorulmadı. 

 

Bir mələk libasın geyinib şeytan, 

Bütün xəyalları eləyib heyran. 

Acı həqiqəti etsə də  qurban 

Zaman hökm sürdü, an yorulmadı. 

 

Qəm düşdü şairin səadətinə, 

Bəxti zəncir vurdu məhəbbətinə. 

Günəşi ram etdi hərarətinə, 

Hicranın oduna Dan yorulmadı. 

27.06.2018 

                DEYİR 

 

Həsrətin alt qatı, eşqin lal qatı 

“Məni dilə gətir, yaz-yarat”-deyir. 

Könül cuşa gəlib, qələm can üstə, 

Həsrətin özü də “qəmi at”- deyir. 

 

Dünya sevgi gəzir, nəşə axtarır, 

Ülfətli, eşq dolu peşə axtarır. 

Elə hey vurnuxur, nəsə axtarır: 

“ Bu ölü dünyanı sən yaşat”- deyir. 

 

Millətin göz yaşı quruyub daha, 

Haqlı da, haqsız da batıb günaha! 

Bir söz de məhəbbət ucalsın şaha, 

Gülşəni eşqinlə sən oyat deyir. 

 

Sazlar dilə gəlsin, dağlar oynasın, 

Könüldən- könülə bağlar oynasın. 

Cavanlı, qocalı çağlar oynasın 

Içimdə bir alov  “çataçat” -deyir. 

 

Vüsal vulkan vurub dağ dilə gəlib, 

Dünya qardaş olub bir elə gəlib. 

Bahar da yuxumda bir gülə gəlib- 

“Həyat cənnət deyil, qazamat!!!”- deyir. 

12.07.2018 

   AXTARSAN TAPARSAN 

 

Çox deyirlər: “ Şair, hara itibsən?” 

-Axtarsan taparsan şeirlərimdə. 

Mənə baxa-baxa məni axtaran, 

Axtarsan taparsan şeirlərimdə. 

 

Kimə çox sadədi, kimə mürəkkəb, 

Dərinə dalanlar tapırlar mətləb. 

Daxili dünyamdan mənalı səbəb 

Axtarsan taparsan şeirlərimdə. 

 

Elimi-obamı yardan soruşan, 

Bəmbəyaz günümü qardan soruşan, 

Qəlbimin gülünü xardan soruşan, 

Axtarsan taparsan şeirlərimdə. 

 

Dünyamda itmişəm-yarla əl-ələ, 

Gəzib dolanıram dünyanı belə. 

Hicranın odunda dönsəm də külə, 

Axtarsan taparsan şeirlərimdə. 

 

Əbədi eşqimin sədaqətini, 

Könlümün eşq dolu hərarətini, 

Hicranın ruhumda səltənətini 

Axtarsan taparsan şeirlərimdə. 

Kədərli gözümdə sirrmi gəzirsən? 

Közərən közümdə sirrmi gəzirsən? 

Özümdə, sözümdə sirrmi gəzirsən?- 

Axtarsan taparsan şeirlərimdə. 

 

Baharda doğuldum gül olammadım, 

Bir şirin söhbətə dil olammadım. 

Harda, necə yandım?- kül olammadım- 

Axtarsan taparsan şeirlərimdə. 

 

Dərindən-dərinə bir iz qoymuşam, 

Hər sətir başında min dərd oymuşam. 

Gedirəm! -Dünyadan daha doymuşam- 

Axtarsan taparsan şeirlərimdə. 

22.07.2018 

              QURULUBDU                                                                    

 

Gözümdən gülürdüm, qəlbdən gülürdüm, 

Indi ürəyimdə yas qurulubdu. 

Bir gülşən varıydı sol sinəm altda 

Qəlbimin yerinə daş qurulubdu. 

 

Sevdası sel idi, nəşəsi tufan, 

Aləmi bəzərdi eşqilə hər an. 

Günəşin nurunu bürüyüb duman, 

Gözümün içinə yaş qurulubdu. 

 

Nəfəsim kəsilib can gəzirəm mən, 

Damarım quruyub qan gəzirəm mən. 

Daha məhəbbətdən yan gəzirəm mən, 

Bəxtimin gözləri çaş qurulubdu. 

07.08.2018 

                  TOXUYUR 

 

Düşüb ürəyimə eşqin toxumu, 

Kökü naxış-naxış güllər toxuyur. 

Vüsalı bir anlıq gülür üzümə, 

Hicranı ömrümə illər toxuyur. 

 

Pöhrəsi al-əlvan gülüstan kimi, 

Ətri nəfəs kəsir eşqin tilsimi. 

Varlığı cənnətim, bil, sənin kimi, 

Tikanı yoluma çöllər toxuyur. 

 

Ürək tab gətirmir daha hicrana, 

Rəvamı əbədi eşqdən can yana?! 

Halımı görənlər düşüb hər yana, 

Başımdan aşağı küllər oxuyur! 

04.09.2018 

               AXTARIRSAN?! 

 

Eşqin gözlərinə düz baxammadın, 

Mənim gözlərimdə nə axtarırsan?! 

Süründüm arxanca, dönüb baxmadın, 

Daha dizlərimdə nə axtarırsan?! 

 

Könlümün vüsalı hicran qoxuyub, 

Həsrətin ruhuma kədər toxuyub. 

Kitabımda məni pünhan oxuyub 

Qəmli sözlərimdə nə axtarırsan?! 

 

Başımda tacımdın, cismimdə ürək, 

Çox dedim bu eşqdən bircə bar dərək. 

Gözümü yolunda qoymazdın gərək, 

İndi izlərimdə nə axtarırsan?! 

06.09.2018 

          YALTAQLAR 

 

Sözü, əqidəsi əyri kəslərin 

Yolu açıq olar, toxunan olmaz. 

Südünü, qanını satan yaltağın 

Naxışı gül açar, çiçəyi solmaz. 

 

Sürünün üstündə başçılıq edər, 

Bütün yaltaqlığın izini güdər. 

Yeni yollar gəzər, zirvəyə gedər, 

Yaltaq yarışında geridə qalmaz. 

 

Söyülər, döyülər, qürur eyləməz, 

Əyilər namərdə, düzü söyləməz. 

Millət uçuruma getsə əyləməz, 

Getsə də qeyrəti vecinə almaz. 

 

Vicdanı qan ağlar dil yarasında, 

Durmaz haqq yolunda, öz sırasında. 

Kimin quyruğuysa, söz arasında 

Yiyəsin tərifin dilindən salmaz. 

13.09.2018 

              GEDİRƏM 

 

Gedirəm! ...dönməyimə ümid etməyin, 

Bu qədər yorğunluq bəs edər mənə. 

Qanım nalə dolu, damarlar zindan, 

Gənc yaşda tellərim bulanıb dənə. 

 

Təbiblər dinmirlər, gözləri yaşlı, 

Qələmim diz çöküb- dizləri yaşlı. 

İzimlə gələnin izləri yaşlı- 

Nəşəli könüllər bürünüb çənə. 

 

Gedirəm, arxamca qanlı su atma, 

Ağlama, qəmimi sevginə qatma. 

Şirin yalanların boş yerə satma, 

Daha kimlər- kimlər aldanar sənə! 

16.09.2018 

                   İÇİNDƏ                                                                 

 

Ay insan libaslı, şeytan, ifritə, 

Yenə nə gəzirsən insan içində?! 

Gülürsən, süzürsən, qəlblər gəzirsən, 

Qurbanmı seçirsən qurban içində?! 

 

Röyama giribsən arsızcasına, 

Başını çırpırsan hicran daşına. 

Bütün xatirəni yığıb başına 

İndi nə gəzirsən güman içində?! 

 

Qəlbim qovrulubdu səni hər dəfə 

Görəndə əğyarla baxanda kefə. 

Bütün xəyalları qaldırdım rəfə, 

Sənli kitablarım hicran içində. 

 

Tərk elə şeiri, sevgidən yazım, 

Tərk elə yuxumu, ömrü şən yozum. 

Yolumu gözləyir şipşirin qızım, 

Anası eşq dolu ümman içində. 

01.09.2018 

GEDƏNDƏ ATAMA DEYƏCƏYƏM MƏN 

 

Atıb məngənəyə bu fələk məni, 

Gecə-gündüz sıxır aman vermədən. 

Zamansız saçıma saldığı dəndən 

Gedəndə atama deyəcəyəm mən. 

 

Düşünüb tapıram hərdən, dərindən, 

Sezirəm insanlıq mində birindən. 

Məşuqəyə bənzər, dünya, “ər”indən 

Gedəndə atama deyəcəyəm mən. 

 

Üzdə gülüş satıb quyu qazandan, 

Nahaq yolun tutub yolun azandan, 

Kişiliyi vara, yoxa yozandan 

Gedəndə atama deyəcəyəm mən. 

 

İndi fəsillər də yerini çaşıb, 

Cahil ağıl verir; həddini aşıb. 

Yalan ayaq açıb, vicdan dolaşıb.- 

Gedəndə atama deyəcəyəm mən. 

 

Dünya yaltaq, yalan, düzü neyləsin?! 

Özü cəhənnəmdi, közü neyləsin?! 

Yaxşı əməllərdən izi neyləsin?!- 

Gedəndə atama deyəcəyəm mən. 

 



Doğmalar da yadlaşarmış 

 119 

 

Dosta güvən yoxdu, qardaşa dayaq, 

Dövran əzər səni tutmasan ayaq. 

Qalıbsa ağsaqqal birəbir sayaq,- 

Gedəndə atama deyəcəyəm mən. 

 

Zalımın yükünü vicdan çəkəmmir, 

Xoşbəxtlik rəsmini güman çəkəmmir. 

Dərdi canımızdan dərman çəkəmmir- 

Gedəndə atama deyəcəyəm mən. 

 

“Kişilər” “kişi”ylə nigah bağlayır, 

Kasıb süfrə açır, varlı ağlayır. 

Şairi can deyil, şeir saxlayır- 

Gedəndə atama deyəcəyəm mən. 

 

Namusdan danışır qeyrəti yoxsul, 

Şirin dil axatarır ülfəti yoxsul. 

Vüsalı soraqlar həsrəti yoxsul.- 

Gedəndə atama deyəcəyəm mən. 

 

Qohum var qapına öləndə gələr, 

Kişi var söz verər, sözünü bələr. 

Dil açıb dünyadan, gör ,daha nələr... 

Gedəndə atama deyəcəyəm mən! 

14.10.2018 

   NAXIŞ 

 

Kiminin naxışı bəxtinə düşüb 

Kiminin baxışı xəyallardadı. 

Kimi zənginliyə yolu sürüşüb 

Kiminin tikəsi hələ yaldadı. 

 

Bu dünya əzazil- haqq dilənçidi, 

Naxışın gözəli bəxtə düşəndi. 

Naxışın yoxdusa haqq sələmçidi, 

Naxışın gülürsə dünya nəşəndi. 

 

İnsan da cürbəcür naxış toxuyur, 

Allah da qismətə  naxışlar düzür. 

İnsan toxuduğu baxış toxuyur, 

Allah naxışını cənnətdən süzür. 

 

Naxışlar rəngarəng- hərəsi bir gül, 

İstər fərqli olsun, istərsə oxşar. 

Kiminin ömrünü bəzər neçə il, 

Kiminə bir anlıq eyləyir qərar. 

21.10.2018 

          YARADILIBDI 

 

Cəhənnəmi rədd eləyin o yana, 

Dünya cənnət üçün yaradılıbdı. 

Mən dayandım!- ...daha kimlər dayana? 

Könül həsrət üçün yaradılıbdı?! 

 

Necə də  ağırdı həsrətin yükü, 

Qardan ilham alıb başımın tükü. 

Bu ürək onunla bölünüb iki- 

Sevgi, nifrət üçün yaradılıbdı?! 

 

Sağ əlim od kimi, sol yanım buzdu, 

Kimə məlhəm olsam, sanar ki, duzdu. 

Görünməz dərdimi el belə yozdu- 

“Şair zülmət üçün yaradılıbdı!” 

27.10.2018 

TAPAMMIRSAN 

 

Bəhanə tapırsan çıxıb getməyə, 

Könlünlə ülfətə dil tapammırsan! 

Çəkib üst-üstünə dərdi siqar tək, 

İzini gəzirsən, kül tapammırsan! 

 

Əlində  məşəqqət, hicran lupası 

Gəzirsən qəlbində məhəbbət yası. 

Bürüyüb gözünü nifrətin pası, 

Könül oxşamağa tel tapammırsan. 

 

Axtarıb tapırsan hər ürəkdə qəm, 

Heykəl ucaldıbsan- arzuları kəm. 

Əbədi sürəcək ruhunda matəm, 

Halına yanmağa el tapammırsan.  

30.10.2018 

 

 



Doğmalar da yadlaşarmış 

 123 

 

 

OD GÖTÜRÜB ÜRƏYİMƏ BASMIŞAM 

 

Sevda ilə yoğurulub xəmirim 

Həsrəti bol, hicranı bol, vüsal kəm. 

Sevdaylamı qazacaqlar qəbrimi?! 

Könüllərdə biraz nisgil, biraz qəm! 

 

Uzun, ləngər yol üstəyəm, gedirəm, 

Bir səhranın ortasında qalmışam. 

Bir yudumluq vüsal gəzib-güdürəm 

Bir ilğımın yalanına dalmışam. 

 

Od götürüb ürəyimə basmışam 

Bu həyatın sevgisinə aldanıb. 

Həsrətini ürəyimdən asmışam 

Kol tikanın eşq ətirli gül sanıb. 

 

Biraz payız, biraz qışa bənzəyir 

Məhəbbətim, səadətim, ülfətim. 

Fəsil-fəsil bar yetirir, qəm yeyir- 

Ölsəm belə sona yetməz həsrətim. 

09.11.2018 

       İNSAN ETDİLƏR 

 

Şeytandan qız alıb quda oldular, 

Şeytanın özünü peşman etdilər. 

Varı-dövlətini “Qurban...!”- söyləyib 

Şeytanı özünə yalan etdilər. 

 

Şeytana dərs verdi hər addımbaşı, 

Timsaha pay verib gözündən yaşı. 

İlana borc verib alıb daş-qaşın, 

Tülkünün ruhunu talan etdilər. 

 

Gah ayı oldular, gah da kı, öküz, 

Çoxları yaranıb çaqqalla əkiz. 

Heç bir heyvanlarda qoymadılar üz, 

Calayıb ruhuna vicdan etdilər. 

 

Eşşəkdən, itlərdən gənclik diləndi, 

Meymundan il aldı, ömrə bələndi. 

Bir məxluq yarandı, yerə ələndi- 

Yeni sima verib, insan etdilər! 

15.11.2018 

 



Doğmalar da yadlaşarmış 

 125 

 

 

 

     ZAMAN ALDADIR 

 

Zəmanə dəyişib haqq nahaq olub, 

Dovşan aslan olub meydan sulayır. 

Qartal yuvasına qarğalar dolub, 

Kölgəyə aldanan itlər ulayır. 

 

Yetimin tikəsin dişinə çəkir, 

Gözü yenə doymur, haram axtarır. 

Qulun haqqı ilə saraylar tikir, 

Hiss etmir vicdanı bağrını yarır. 

 

Çəkisi özünü, taxtı izini, 

Pulu kimliyini yaman aldadır. 

Əzəldən qaydadır, çox beləsini 

Fələk tora salır, zaman aldadır. 

17.11.2018 

     DÜNYA VƏ İNSAN 

 

Dünyanı əyən də, incidən də biz, 

Kimdən nə umuruq, niyə küsürük?! 

Dünyanın taleyi qəlizdən qəliz, 

Dünyanın yolunu bizlər kəsirik! 

 

Dünya zamandımı, yoxsa daş-qaya?! 

Dünyanın naləsi sığışmır saya. 

İnsan əməlindən tutubdu maya, 

Özümüz güzgüdən qorxub -əsirik. 

 

Kimə cəhənnəmdi, kimə də cənnət, 

Kimə yalan dünya, kimə həqiqət. 

Kimə zindan kimi, kimə səltənət; 

Dünya da, bizlər də görən nə sirrik?! 

 

Kimi ləngər gəlir, kimi tez gedir, 

Kimi yol gözləyir, kimlər can güdür. 

Candan can qopanda bağrını didir, 

Dünyadan getməyə çox tələsirik. 

25.11.2018 

          QALIB                                                                    

 

Nə yaman baxırsan güzgüyə belə, 

Gözündə gözümün izimi qalıb? 

Durmadan könlünə eşq üfürürsən, 

Könlündə sevgimin közümü qalıb? 

 

Ağlatma, illərin sil göz yaşını, 

Sel götürdü ürəyinin başını. 

Çıxılmaz bu yolun gəl at daşını, 

Daşda ümidin son sözümü qalıb? 

 

Oxşayıb camalın xəyalım üstə, 

Yığıb xatirəmi, bağlayıb dəstə. 

Taleyin həsrətdən düşübdü xəstə, 

Vüsalın gəlməyə üzümü qalıb?! 

30.11.2018 

 GÖRMÜR 

 

Çoxu salamı da minnətlə alır, 

Səsinin tonunda qələti görmür. 

Əlini verirsən qol qoyur qola, 

Ləyaqət sərhəddin heç, qəti görmür. 

 

Haqsızın sözünə başını əyir, 

Könül verənlərin xətrinə dəyir. 

Hardan gəldiyinə eləmir seyir, 

Hara gedəcəyi səmiti görmür. 

 

Çaqqalla, tülküylə oturub durur, 

Aslanı təklik yox, qocalıq yorur. 

Vəfadan danışır, ardan dəm vurur, 

Çiynindən sürüşən xələti görmür. 

06.01.2019 

XƏYALLAR SƏNƏ TƏLƏSİR 

 

Bəlkə bəd duama düşübsən, gülüm?! 

Bəlkə peşmanlığım aldadır məni?! 

Gəl tutum əlindən alışaq-yanaq, 

Zamansız yığılıb saçımın dəni. 

 

Güman yox bir daha vüsalımıza, 

Yenə də az qala ağlım yol aza! 

Səni xatirəmdən kim necə poza?! 

Dağıda könlümdən hicranlı çəni. 

 

Əbədi yoldaşdı mənə qəmli sirr, 

Gecə-gündüz demir, nəfəsim kəsir. 

Xəyallar hələ də sənə tələsir, 

Ürəyim hələ də çağırır səni! 

 

Bu acı taleyin kimdi qurbanı? 

Sənsənmi, mənəmmi illər peşmanı? 

Eylədin hicrinlə şair Mehmanı, 

Bütün şeirlərin sənsən Vətəni. 

14.02.2019 

           YOXDUSA!!! 

 

Var olmağa ümid etmə boş yerə, 

Allahından olacağı yoxdusa. 

Boş quyuya su doldurma durmadan, 

Ömür yetməz,  dolacağı yoxdusa. 

 

Armud düşər öz dibinə- deyərlər, 

Bar ağacın dörd yanından əyərlər. 

Qurd-quş düşər, ağacdaca yeyərlər, 

Bu meyvənin alacağı yoxdusa. 

 

O nə güldü? Nə çiçəkdi?-Bilmirəm, 

Ətri yoxdu, nə ləçəkdi?-Bilmirəm, 

Yalandımı, gerçəkdimi?-Bilmirəm!- 

Əl işidir-solacağı yoxdusa! 

 

Bir salama xor baxanın adı nə?! 

İnsanlıqdan varmı payı?!-...dadı nə?! 

Könüllərdə yer tutarmı özünə, 

Bir xoş sözü qalacağı yoxdusa?! 

 

Şərəfsizə kimsə təmiz söz deməz, 

Bircə dəfə utancından,bil, ölməz! 

Heç qandırma qansızları, düzəlməz, 

Əzəl-başdan qanacağı yoxdusa! 

Salam olsun qəlbdən salam alana, 

Canım qurban eşqlə qapı çalana. 

Qismətinə vüsal düşə, calana, 

İlqarından qaçacağı yoxdusa. 

13.06.2018 

S a t i r i k 
             



Doğmalar da yadlaşarmış 

 133 

    

             EY DOST 

 

Cibin dolu olsun, başın boş olsun, 

Ömrünü bihudə başa vur, ey “dost”! 

Qiymətin pulla al orta məktəbdə, 

Baltanın ucunu daşa vur, ey “dost”! 

 

Yaltaqlan pulluya, vəzifəliyə, 

Qoyma səndən yaxşı kimsə ləliyə. 

Qanın iç hər kəsin, oxşa zəliyə, 

“Alqışlar” altında yaşa, vur, ey “dost”! 

 

Yalan qat yalana böhtan şər üstə, 

Çörək ağacına bağla bir dəstə. 

Etsən də işçinin səbrini xəstə, 

Hörməti minnətlə qoşa vur, ey “dost”! 

 

Kimin ki, “hörməti” daha çox olur, 

“Ağzı bağlı” olur, haqqı yox olur! 

Kimin ki, ciblərin gözü tox olur, 

Onu üzüyündə qaşa vur, ey “dost”! 

 

Gör hardan dolandın, haraya gəldin, 

Alçaq damdan çıxdın, saraya gəldin, 

Şərəfsiz qatında son laya gəldin, 

Bəs edər! Ömrünü qışa vur, ey “dost”! 

17.03.2019 

İNANMADIM 

 

Deyirlər ki, tərtəmizdi onda vicdan, inanmadım,  

“Əl dəyməyib, toz qonmayıb”-etdim güman,inanmadım.   

 

“Şərəfi yox, qeyrəti yox, insanlıqdan yox xəbəri”-  

Hər ağızdan bir səs çıxır, dedim :-“yalan!”...inanmadım.     

 

-Yetimin də çörəyinə bais olur, “of” demədən, 

Şeytana da papış tikir zaman-zaman, inanmadım. 

 

Vicdan –nədir hələ bilmir, lüğətində yoxdu bu söz, 

Çaqqalların ətrafında gedir dövran , inanmadım. 

 

Bir gün gələr dövran dönər, Mehman, sənin hüzurunda 

Şərəfsizin xəyalları olar zindan, inanmadım! 

30.03.2016 

ÜZÜLÜR 

 

Sənsiz keçən dövranımın əzabından can üzülür, 

İçim yanır, qovruluram, damarımdan qan üzülür. 

 

Tək dərmanım, məşəqqətim, tək sevincim, tək qəmimsən, 

Sən gedəndən Günəş solur, Ay inciyir, Dan üzülür. 

 

Ərşə qalxdım məhəbbətin qüdrətindən, usanmadım, 

Ayrılığın caynağında ümid, güman, an üzülür. 

 

Nə mən sənə “dur” demədim, nə sən mənə dönüb baxdın, 

Bir azarın güdazına sinəmdə sol yan üzülür. 

 

Bircə kərə qəm eylədin, qurutdun o göz yaşını, 

Sənsiz gələn hər sabaha anbaban Mehman üzülür. 

09.04.16                 

DİLƏNİR 

 

Bu dünyanın varlıları əzrayıldan can dilənir, 

Kasıbları qürur edib üzün tutub yan, dilənir. 

 

Bir çoxu var kefdə gəzir, ömrünü avarə sürür, 

Məhbus yatan azadlıqdan bəlkə də bir an dilənir. 

 

İstedadlar ar eləyir, nə versələr qane olur, 

Kimlərsə də “şirin düşüb” özünə ad-san dilənir. 

 

Oğul var ki, Vətən üçün canda qanın qurban edir, 

Oğlan var ki, barmaq kəsir, damla-damla qan dilənir. 

 

Ərli, ərsiz gəlin, qızlar şəhvətə ac gözlə baxır, 

Soyunub o qeyrətini aşikar üryan, dilənir. 

 

Yoxsulların canı çıxıb lap boğazından yuxarı, 

Ac-yalavac ömrü bitib, özgədən üsyan dilənir. 

 

Kimi vicdan, kimi şərəf, kimisi namus dilənir, 

Təmiz eşqi, ədaləti, ülfəti Mehman dilənir. 

12.01.17 

DANIŞAQ 

 

Bu gecə gəl yuxuma bir azca bizdən danışaq, 

Bir zaman alov saçan kül olmuş közdən danışaq. 

 

Bir küçə qoymaz idik sevgimizə yad görünə, 

O eşqin bağçasına yad düşən izdən danışaq. 

 

Mən tutum əllərini- hisslərin bayram eləsin, 

Ar edib ilk dəfədən qızaran üzdən danışaq. 

 

Sən utan- əy başını sevdanın vüsal yanına, 

Mən baxım gözlərinə... Dinməyən sözdən danışaq. 

 

Vüsala yetməyəninin ümmanı səhra kimidir, 

Gəl bizə sirdaş olan səhradan, düzdən danışaq. 

 

Yuxular çin olarmı, Mehman, özün istəməsən?! 

Tut, gətir sevgilini, dəryalı gözdən danışaq. 

07.08.2017 

      DÖYÜNÜR 

 

Çırpılıb daş-qayaya cismimdə bir can döyünür, 

Illərin qəm nəminə sığınıb hicran döyünür. 

 

Xəyalın top eyləyib atıram hey... göy üzünə, 

Göylərin “ah”ı ilə çağlayır dövran- döyünür. 

 

Bir-iki dalğa ilə sanma keçər bu fırtına, 

Sənsizlik damlasıyla içimdə ümman döyünür. 

 

Nə gecə dincəlirəm, nə də gündüz-dəm gəzirəm, 

Əbədi hicrin ilə sinəmdə zindan döyünür. 

 

Gözəlim, bir nəfəs al- hiss edərsən hər nəfəsə, 

Illərdi biganəsən- qəlbində Mehman döyünür. 

24.08.2017 

           NEYLƏSİN 

 

Neçə ildir qara geyib Qarabağa qar neyləsin?! 

Qərib düşüb bağbanından versə də çox bar neyləsin?! 

 

Gülşən idi hər bucağı, cənnətdən pay almış idi, 

Indi həmin gülüstanə bizsiz düşüb xar neyləsin?! 

 

Lap əzəldən yaylaq olan azəriyə dağ, çəməni 

Indi “Xarı bülbül”ünə gəlməsin bəs dar, neyləsin?! 

 

Sənsiz gəzib səda salsa dünyaya yanıq muğamın 

Bax yenə də səndən alır ilham, vüqar, ar neyləsin?! 

 

Mehman, necə zülüm verdi Qarabağın dərdi bizə, 

Bunca kədər-qəm içində ağlamasın tar neyləsin?! 

DOĞMALAR DA YADLAŞARMIŞ 

 

Bir ürəkdə, bir nəfəsdə iki can, 

Bir sevdada aşar-coşar sanki qan. 

Xəyalı bir, röyası bir çox zaman. 

Yalan girər məhəbbətə bir gecə, 

Doğmalar da yadlaşarmış beləcə! 

 

“Ölərəm mən ayrılığa” deyərdi, 

Utanardı, baxışını əyərdi,- 

“Ürəyimin səndən ayrı nə dərdi?!”- 

Pıçıldardı qulağıma gizlicə. 

Doğmalar da yadlaşarmış beləcə! 

  

Qucaqlayıb öpüşümü, yanardı, 

Vüsalını əbədilik sanardı. 

Yalan olub əzəlini danardı. 

Gün yetişdi, uzaqlaşdı ah... necə?! 

Doğmalar da yadlaşarmış beləcə! 

  

Güman varmı səadətə?-bilmirəm! 

Yağış tutub gözlərimi, silmirəm. 

Salamına ümid edib ölmürəm. 

Yadlaşarmış baxışlar da illərcə, 

Doğmalar da yadlaşarmış beləcə! 

04.11.2017 

DOĞMALAR DA YADLAŞARMIŞ-II 

 

Şirin idi illər öncə ülfəti, 

Dözülməzdi bir saatlıq həsrəti. 

Kim buz töküb qarışdırıb qələti?! 

Gediş-gəliş donub qaldı eləcə, 

Doğmalar da yadlaşarmış beləcə! 

 

Ayrı gəzdi toyda-yasda, yad kimi, 

“Sən” “siz” oldu- incitdilər qəlbimi. 

Kimə deyim doğmalaşan dərdimi? 

Qohumluğu məhv etdilər dəlicə, 

Doğmalar da yadlaşarmış beləcə! 

 

Əziz idi, can bağları varıydı, 

Uşaq-böyük- hamı candan yarıydı. 

Gen dolandı, yoxsa yeri darıydı?!- 

Küskünlüyə yapışıbdı zəlicə, 

Doğmalar da yadlaşarmış beləcə! 

04.03.2018 

    ÇAQQALLIQ SEZİRƏM 

 

Ədalətsiz, ləyaqətsiz dünyanın 

Şaha qalxan qatırından bezirəm. 

Cildi insan, ruhu şeytan məxluqun 

Üz cizgisin əməlindən düzürəm, 

Dörd yanımdan nə çaqqallıq sezirəm!- 

 

Bağışlayın, mən sizlərdən deyiləm! 

Dost görünən yüz üzlərdən deyiləm, 

Qar üstündə kor izlərdən deyiləm. 

İzim şəffaf, alnım açıq gəzirəm, 

Dörd yanımdan nə çaqqallıq sezirəm! 

 

Deyirlər ki, it dişləməz hürəndə, 

Meymun olur kimsə banan verəndə, 

Yaltaqlanır vəzifəli görəndə. 

Bataqlığın ortasında üzürəm, 

Dörd yanımdan nə çaqqallıq sezirəm! 

 

Bazar açıb dost-tanışı satmadım, 

Vicdanımı, şərəfimi atmadım, 

Tülkülərin bərəsinə yatmadım. 

Səmalarda şahin kimi süzürəm, 

Aşağıda hoqqabazlıq sezirəm. 

Toran düşür, mərdə quyu qazırlar, 

KÜTlə olub haqqı nahaq yazırlar, 

Gün doğanda torpaq altda sızırlar. 

Haqq-ədalət ümidilə dözürəm, 

Dörd yanımdan nə çaqqallıq sezirəm! 

                                             12.06.2018  

BU DÜNYA HÖKMÜNÜ VERSƏYDİ MƏNƏ 

 

Gör necə toz-duman edərdim, Allah, 

Bu dünya hökmünü versəydi mənə! 

Qarşımda çökdürüb qul eləyərək 

Özünü özünə edərdim tənə, 

Bu dünya hökmünü versəydi mənə. 

 

Şahları qullara qul eləyərdim, 

Zülmətin gözünə nur çiləyərdim. 

Qeyrətsiz kəslərə ar ələyərdim, 

Ad qoyub gedərdim mərdi-mərdanə, 

Bu dünya hökmünü versəydi mənə. 

 

Bütün ayrılığı yox eləyərdim, 

Ölümün gözünü tox eləyərdim, 

Eşq dolu ülfəti çox eləyərdim. 

Aləmi bələrdim gülə-gülşənə, 

Bu dünya hökmünü versəydi mənə. 

 

Qoymazdım qıyasan qocaya, gəncə, 

Qoymazdım sıxasan haqlını küncə. 

Qorxağı, yaltağı incədən-incə 

Seçib ayırardım cəhənnəminə, 

Bu dünya hökmünü versəydi mənə. 

Qala ucaldıbsan qəm daşlarından, 

Selə sel qatıbsan göz yaşlarından. 

Xəstəlik yayıbsan “çöl quşlarından”! 

Başını əzərdim sevərcəsinə, 

Bu dünya hökmünü versəydi mənə. 

 

Hamının gününü ağa boyardım, 

Həkimi, m(ü)əllimi öndə sayardım. 

Namərd müdirləri küncə dayardım, 

Sayardım birbəbir qəbahəti nə?!- 

Bu dünya hökmünü versəydi mənə. 

 

Alimi çobanla tay eləməzdim, 

Timsahın gözyaşın çay eləməzdim, 

İtdən gün almazdım-ay eləməzdim. 

Şair doğulardım-gələrdim yenə, 

Bu dünya hökmünü versəydi mənə.  

15.12.2018 

        MƏNİ 

 

Könlün sevgi istəsə, 

Bir qədəhə süz məni. 

Çək başına, sevgilim,  

Ləblərinə düz məni. 

 

Alov olum, köz olum, 

Ürəyinə göz olum. 

Şirin dilə söz olum, 

Ülfətində sez məni. 

 

Aylar olum ilinə, 

Daraq çəkim telinə, 

Düyün düşüm dilinə, 

Səndə anıb söz məni. 

 

Nur çiləsin məhəbbət, 

Alovlansın səadət. 

Məndə axtar səxavət, 

Öpüşünlə əz məni. 

 

Vüsal dolu çağ olsun, 

Düşmənlərə dağ olsun, 

Eşqin üzü ağ olsun, 

Gülüşünlə üz məni. 

Səhər olum gününə, 

Cəh-cəh sərim ününə. 

Uzununa - eninə 

Hey axtarır göz məni. 

 

Nə vaxt könlün istəsə, 

Eşqi pünhan bəsləsə, 

Mən – Mehmanı səsləsə, 

Ürəyində gəz məni. 

11.04.2018 

EVİN YIXDIN CAVANLARIN 

                  +18 

Yataq-yataq gəzən, gözəl, 

Doymadınmı “nəvazişdən”?! 

Çox toxunub sənə göz, əl, 

Bezmədinmi bu vərdişdən?! 

 

Yalan üstə yalanların- 

Evin yıxdın cavanların. 

Sözlərinə qananların 

Xəbəri yox bu gərdişdən. 

 

Hər ürəkdə bir iz qoydun, 

Dodaqlarda al üz qoydun. 

Yetinmədin dəniz qoydun 

Hər sahilə bir gedişdən. 

 

“QƏHrəmanlıq” heykəlisən, 

Neçə odun köz külüsən?! 

Bülbüllərə çöl gülüsən, 

Razısanmı sən bəxşişdən? 

 

Səxavətin bazar açıb, 

Səndən kimlər doyub qaçıb?! 

Busə verib ətir saçıb 

Həzz aldınmı hər öpüşdən?! 

Evli, subay fərq eyləməz, 

Qohum, ya yad dərd eyləməz. 

“Sevgilini” fərd eyləməz, 

Qürur duyar hər “görüşdən”. 

 

Yarınmasan böhtan elə, 

Qoy şeytanlar gəlsin dilə. 

Sükanını saxla belə, 

Yetərincə var səriştən. 

08.09.2018 

“BİR GÜN HAMI MƏNİ  SEVƏCƏK" 

 

Bir gün hamı məni yaman sevəcək, 

Başıma yığışıb tərif deyəcək. 

Yaxından, uzaqdan gələcəklər günümə, 

Bəlkə bir gün, bəlkə neçə saata…?  

Gəlib yığışacaq hamı bir yerə- 

Düşmən bildiyim dostlar, qohumlar, 

Dost bildiyim düşmənlər də gələcək. 

Bir yanda ağılar inləyəcək qəhərli, ahlı,  

Onda hamı məni lap yamanca sevəcək-  

Yaxşım, yamanım da yaxşı olacaq, 

Xatirələr yığılıb gələcəklər birbəbir. 

Məni yad edəcəklər!  

                    Məni sevəcəklər! 

                                         Daha çox sevəcəklər! 

Dünənim də gələcək, sabahım da gələcək- 

Bütün sevənlərim bir araya gələcək. 

Mənimlə həsrətini əbədilik edəcək. 

O dəm məni bəlkə də lap ürəkdən “sevəcək”, 

Məni “saflaşdırıb” günümü “ağ” edəcək. 

O qədər sevəcəklər bir-bir dostlar, qohumlar, 

Çiyni üstə qaldırıb gəzdirəcək son dəfə. 

Bəlkə üç-beş, on nəfər, bəlkə ordu gələcək?! 

“Arxandayıq” deyərək, ən üstə mən gedəcəm- 

Əbədi, silinməz könlümdə sən gedəcəm. 

Çatanda son mənzilə çiyinlərdən endirib, 

Yeni “ev” tikəcəklər mənim üçün tələsik. 

Məni “evə ötürüb” “qapımı örtəcəklər”, 

Əbədi bağlanan, açarsız son qapımı. 

Ordan uzaqlaşıb məni tərk edəcəklər, 

Bəlkə onda məni dərk edəcəklər!?! 

Üç, yeddi, qırx gələcək, yenə “tərif” yağacaq, 

Xatirələr gələcək, dəm-dəzgah qurulacaq, 

Yaxşı,  pis əməlimlə yenə sevəcəklər, 

                                        Məni yad edəcəklər. 

Sanki gözləyəcəklər- mən geriyə gələcəm, 

Sanki özləyəcəklər- qədrimi bilirlərmiş kimi...! 

O gün el-aləm mənsiz  sanki yanacaq, 

Kimi üzgün düşəcək, yoxluğumu danacaq, 

Kimi ruhən mənimlə birgə addımlayacaq!  

Məni anlayanlar, anlamayanlar  

Yenidən şeirimə qayıdacaqlar, 

Bir müddət sonra da unudacaqlar. 

 

Bir gün mən də seviləcəm...  

                        ...yoxluğumla, varlığımla!!! 

03.02.2017 

        NAİLƏM 

 (qızıma ithaf) 

 

Hara baxıramsa sanki cəhənnəm, 

Tək bircə ünvanda cənnət görürəm. 

Həyat süfrəsində hər bal bir zəhər, 

Onun nəfəsində şərbət görürəm. 

 

Bütün dərdlərimin dərmanıdı o, 

Arzu, istəklərin fərmanıdı o. 

Mənim varlığımın nişanıdı o, 

Onsuz öz cismimi qürbət görürəm. 

 

Qışın buz çağında ruhuma yayım, 

Gecə zülmətində ulduzum, ayım. 

Rəbbimdən uzanan əvəzsiz payım, 

Onun varlığını sərvət görürəm. 

 

Sonuncu baharım, sonuncu yazım, 

Bəxtimə yazılmış ən gözəl yazım. 

Cənnət mələyimə daha nə yazım?! 

Onunla özümdə qüvvət görürəm. 

 

Onsuz həyat mənə qüssə, dərd, ələm, 

Onsuz şeirlərim tutarmı qələm?! 

O mənim sevincim, ilkim- Nailəm, 

Onu həyatıma möhlət görürəm. 

28.01.2017 

      GETDİ ZƏLİMXAN 

                              (Xalq şairi Zəlimxan 

Yaquba ithaf) 

Millətinə “of” çəkdirib dərindən, 

Sözlə vidalaşıb getdi Zəlimxan. 

Məclislərdə tufan oldu, sel oldu, 

Sazla-sözlə aşıb getdi Zəlimxan. 

 

Dağları, çəməni, çölləri sevdi, 

Bülbülə vuruldu, gülləri sevdi. 

Tanrıya yar olan elləri sevdi, 

Neçə şeir qoşub getdi Zəlimxan. 

 

Peyğəmbər diliylə dili qoşadı, 

Hər kəsin axırı qarlı qışadı. 

Fəsillərin ruhu oldu, yaşadı, 

Mayasıyla coşub getdi Zəlimxan. 

 

Nə öldü, nə itdi, nə batdı getdi, 

Nitqi bəhməz idi, nabatdı, getdi. 

Şair, ozan ruhun yaşatdı getdi,  

Məhəbbətlə daşıb getdi Zəlimxan.  

16.01.16 

                AFAQ BƏŞİRQIZI                                          

   (Xalq artisdi AFAQ BƏŞİRQIZINA ithaf) 

 

Al Günəşdi, sönməz nurdu, həyatdı, 

Səhnələrdə neçə obraz yaratdı. 

Yaşamağa, yaratmağa can atdı 

Afaq Bəşirqızı-könüllər tacı. 

 

Maykanı ağ saldı, qara çıxartdı, 

“Söylü”nü ruhuyla zirvəyə dartdı. 

“Zəhra”da, “Ayka”da alqışı artdı 

Afaq Bəşirqızı-könüllər tacı. 

 

Uğurunu uğurlara caladı, 

Sevincini xalq eşqilə qaladı, 

Obrazlarla neçə xislət daladı 

Afaq Bəşirqızı-könüllər tacı. 

 

Çoxdu ürəyində nisgilli xalı, 

Filosof kimidir ağlı-kamalı. 

Səhnəyə çıxanda doldurur zalı 

Afaq Bəşirqızı-könüllər tacı. 

07.10.2016 

      HABİL DÜNYASI  

       (Xalq artisdi, kamança ifaçısı Habil 

Əliyevin  vəfatından əvvəl yazılıb) 

 

Bu nə dünya, bu nə sirdir, nə aləm?! 

Təmizləyir içimdəki hiss-pası. 

Cəhənnəmə yolçu idim, gedirdim, 

Dinlədikcə oldum burda qalası. 

 

Segahının damarında mən varam, 

Bəmində, zilində qanayır yaram. 

Üzür könüllərdə kam aram-aram: 

“Daha çox var olsun kaman dəryası”. 

 

Kamanı yaşatdı, dilə gətirdi, 

Muğama can verdi, telə gətirdi. 

Ağlımı aparıb elə gətirdi, 

Məni unutdurdu Habil dünyası.  

28.05.2015 

Intihar edənə nifrətlərim var.                              

Düşmənlərə sevinc gətirəndi o... 

                                 YUNİS ORUCLU 

                       

   ASIR 

 

Intihar edəni heç qınamayın, 

Kefdən-əyləncədən özünü asır?! 

Ölümün üzünə mərdi-mərdanə 

Zilləyib əbədi gözünü, asır! 

 

Allah verən canla al-ver eyləyir, 

Onu sevənlərə vida söyləyir. 

Bəlkə özü bilmir-axı neyləyir!? 

Qara mərmər üstə üzünü asır. 

 

Kimi ömrü boyu kefə büründü- 

Varlığı, yoxluğu gözə göründü. 

Bu yetim bir ömür elə süründü, 

Dizləri yorulub, dizini asır. 

 

Fikirlər, dərd, azar beynini yuyub, 

Zillətdən ürəyi həyatdan doyub. 

Yaxşı-pis günlərdən xatirə qoyub 

Bu fani dünyadan izini asır. 

İllərlə yaşadı, bir gün görmədi, 

Övladın könlünə naxış hörmədi. 

Səadət bağından bəhər dərmədi, 

Cəhənnəm odunun közünü asır. 

 

Düyün düşdü, yazdı-pozdu olmadı, 

Nə qədər etdisə qaşıq dolmadı. 

Heç kimsə bədbəxtin sözün almadı, 

Çəkib dar ağaca sözünü asır. 

15.02.2017  

YUNİS QARA “ORUCLU”nun 

MEHMAN  RASİMOĞLUNUN “ASIR” 

şeirinə cavab 

          BOŞALAR GEDƏR 
 

Allah verən ömrü yaşamalısan, 

Yoxsa :-Arzuların daş olar gedər. 

Sevinclə  qəmi də xoşlamalısan, 

Yoxsa:- Qəm, üstündən baş alar gedər. 

 

Qəm-qüssə, həm xoş gün ötəri haldır, 

Ürəyi məhv edən dərdli xəyaldır. 

Çalış:- Dərd yerinə xoş fikir doldur, 

Onda, hər saatın xoş olar, gedər. 

 

İnsan fikirlərdən düşməsə xəstə, 

İstəyi hər cür yollara getsə, 

İlahi də ömrü  əbədi etsə, 

Həyat  da mənasız-boş olar,gedər. 

 

Alan-verən  Allah:- Biz kim?- Neyləsək, 

Onun quluyuqsa, inkar eyləsək, 

Ağlayıb, sızlayıb küfr söyləsək, 

Hər evdən tək-tək yox, qoşalar gedər. 

 

Hər cür dərd çəkənlər dözümsüz olsa, 

Boş-boş düşünərək xəyala dalsa, 

Hamı, intihara meylini salsa, 

Yinus, yer insandan boşalar gedər.   

                   MƏLAHƏT    

                         (sifarişlə) 

 

Didib-parçalayır görəndə məni, 

Eşqini dilinə almır Məlahət. 

Uzaqdan -uzağa sızıldar eşqi, 

Yanımda ruhuma dalmır Məlahət. 

 

O şeir istədi, mən şair oldum, 

O payız istədi-saraldım, soldum. 

Gözümün yaşıyla buluda doldum, 

Yaz gəldi, yadına salmır Məlahət. 

 

Camalı Ay nuru, zülfü şəlalə, 

Yerişi xuraman, yanağı lalə. 

Salıb qəmzəsiylə məni nə halə?!- 

Vüsal nəğməmizi çalmır Məlahət. 

30.08.2017 

"Bomboş çərçivəyəm, içimdə xəyal"- 

 Mehman Rasimoğlu misrasına nəzirə 

 

Dolanıb gəzirəm yurdumda qərib, 

Qəm-qüssə sinəmə qanadın gərib.  

Bilmirəm, ömrümün sonumu gəlib?  

Bomboş çərçivəyəm, içimdə xəyal. 

 

Şirin də ağzımda zəhər olubdu, 

Çöhrəm saralıbdı, gültək solubdu.  

Bu həyat ruhumu elə yorubdu, 

Bomboş çərçivəyəm, içimdə xəyal. 

 

Mən kimə "can" dedim,canıma dəydi, 

Təbəssüm göstərdim,dedilər, səydi.  

Yaşam gündən-günə qəddimi əydi,  

Bomboş çərçivəyəm, içimdə xəyal. 

 

Yoxluğu iztirab,kədər atamın, 

Üzündə görürəm qırış anamın, 

Mənası itibdir bu həyatımın, 

Bomboş çərçivəyəm, içimdə xəyal. 

 

Gəzirəm zamanım bitənə qədər, 

Çalışıram ömrü verməyim hədər. 

Elə düşünürəm zamanla keçər, 

Bomboş çərçivəyəm, içimdə xəyal. 

MÜƏLLİF:SEYMUR SÖNMƏZ (PAŞAYEV) 

10.05.2017 

MEHMAN RASİMOĞLUNDAN 

FƏLSƏFİ SÖZLƏR 

• Hər saqqalı ağaran ağsaqqal sayılmaz! 

• Şirin yalanla başlayan məhəbbət acı həqiqətlə bitər.  

• Xarici gözəl olana “BUYUR GƏL”, 

daxili gözəl olana “XOŞ GƏLDİN” deyərlər! 

• Səadəti zindanda olan şairin şeiriyyəti güllükdə 

gəzər! 

• Özünüzü əsərlərdə yox, vicdanınınzda axtarın! 

• Rəssam olsaydım (sənin) göz yaşlarını timsahın 

gözündə çəkərdim..., 

hər şey yerində gözəl. 

• Ölçüsüz məhəbbət və sərhədsiz nifrət insanı kor 

edir. 

• Kim ki, gözəl görür, onun qəlbi gözəldir. 

• Nəyə görəsə və ya kimə görəsə yalan danışmayın 

ki, vicdan məhkəməsində aciz qalmayasız! 

• Kimi şeir yazmaq istəyir, 

 Kimi də şair doğulur. 

• Qalın kitab var, 

             Qalan kitab var. 

• Ən gözəl şeir sənin varlığındır. 

•  “ Üzr istəyirəm” deməklə hələ qəlbən üzr 

istəməmişdir, 

Elədiyi hərəkətdən, dediyi sözdən utanıb üzü qızararsa 

üzr istəmiş sayılır, 

bir kəlmə dinməsə də... 

• Keçmişinə kor baxanın gələcəyi topal olar. 

• Yalanın yalan olduğunu bildiyin halda onu əbədi 

həqiqət kimi yaşamaq- 

            Bir ölünün diriləcəyinə inanmaq axmaqlığıdır! 

• Öz günahlarını başqasında axtaran kəsdən ədalət 

gözləmə! 

• Bir şairin dərin, pünhan hisslərini, daxili dünyasını, 

ruhunun pıçıltısını, könlünün fırtınasını-bir sözlə, 

Allahla arasındakı sirri şeirində ifadə etdiyi 

sözlərdən daha çox şeirinin fəlsəfəsində, ifadələrin 

dərinliyində və çox vaxt o hissi yaza bilməyib 

dolaşıb qaldığı dünyada axtarıb tapmaqla duya 

bilərsən. 

• Görünən gözəlliyi hər kəs görüb sevə bilər, məsələ 

görünməyən gözəlliyi görüb sevə bilməkdi! 

MÜNDƏRİCAT 


